
АГУУ ИХ ХҮН

	 

	"1920 хэдэн оны үеийн явдал шүү" гээд Яндаг гуай ярьж эхлэв... 

	Миний багад манай гэрийн хоймрын улаан авдар дээр хоёр бурхан зэрэгцэн тахиатай байдаг байлаа. Ээж тэдний өмнө орой бүхэн зул бадрааж залбирна. Харахад зураг шиг мөртөө ээжийг минь өмнөө бөхөлзүүлсэн тэр ид шидтэй юмыг би ихэд сонирхож, авч үзэх сэн гэж тэсгэлгүй хүсдэг байв. Ээжид хэлэхэд минь:

	— Миний хүү бурханд гар хүрч болдоггүй юм. Бурхан сахиус хилэгнэнэ. Харин бурхандаа сайн залбирч мөргөж бай. Амь насанд чинь өлзийтэй, хувь заяаг чинь түшиж байдаг юм гэдэг байв.

	Би тэр хоёр бурхныг нэг өдөр сайн ажиглалаа. Нэг нь яг л хүн шиг толгойтой, нүдтэй, хамартай, чихтэй байхад нөгөө нь тэс өөр зургаан гартай, цүдгэр гэдэстэй, ам нь ангайж араа шүд нь ярзайсан, олон хүний толгой хэлхэж зүүсэн, ер нь л их аймшигтай харагдав. Тэгээд би:

	— Ээж ээ! Энэ хоёр бурхны нэг нь хүнтэй адилхан байхад нөгөө нь тэс өөр яасан аймар юм бэ? гэж асуув.

	Ээж ихэд сандарч:

	— Хиш! Миний хүүг бурхан өршөө. Бурхнаа тэгж болдоггүй юм. Алдас болно. Битгий дахиад тэгж хэлээрэй гээд л бурхандаа хэдэнтээ мөргөв. Би:

	— Ээж ээ. Бурханд нэр байдаг юм уу? гэж асуув.

	— Байлгүй яах вэ гээд аймар бурхныг зааж "Гомбо" гэдэг юм. Нөгөө бурхныг зааж нэг нэр хэлсэн боловч би тогтоолгүй өнгөрчээ.

	Би ээжээсээ бас ингэж асуулаа:

	— Ээж ээ! Энэ хоёр бурхан хоёулаа миний амь насанд өлзийтэй, хувь заяаг минь түшиж явах юм уу? гэхэд ээж:

	— Тийм ээ! Миний хүү хоёуланд нь сайн мөргөж байгаарай гэв. Тэгэхлээр нь би:

	— Ээж ээ. Энэ хоёр бурхны аль нь чадалтай бол? гэж асуусан чинь ээж маань:

	— Миний хүү дэмий юм шалгаахаа боль доо. Том болоод, аяндаа цөмийг нь мэдэх болно гэж билээ.

	Тэр жилийн цагаан сараар нэг хөгтэй явдал болж билээ.

	Цагаан сар болоход айл амьтан бурхан тахилаа сэргээж, далд байсан өнгө бүрийн бурхнаа гарган дэлгэж айл айлын хоймор тал ер бишийн гоё чимэгтэй болдог байв. Манайд тэгж гаргаж дэлгэх (чимэх) бурхан байсангүй нөгөө хоёроо л бага янзална.

	Цагаан сарын шинийн нэгний өдөр манай хот айлын буурал өвөө хүүхэд биднийг чарганд суулгаж, айл айлаар шинэлүүлж билээ. Манай нутгийн заншлаар айлд ормогц золгохоосоо түрүүнд бурханд нь мөргөдөг байв. Тэгж явахдаа би айлын бурхныг их л ажиглаж явжээ. Айлуудад олон толгойтой, олон гартай, ам нь ангайж, шүд нь ярзайсан аймаар аймар бурхан байхын зэрэгцээ надад аятайхан санагддаг. Манайд байдаг бурхан бас л байв.

	Тэгж яваад бид Нямбуу гэдэг айлд шинэлэхээр оров. Тэднийд золгохоор ирсэн олон хүн байна. Би гэрт ороод, малгайгаа авч, шууд л бурханд нь мөргөх гэтэл:

	— Хүүе хүүе! Чи чинь бурхан танихаа больчихоо юу? гэж айлын авгайн хэлэх үг сонсогдоод, гэрт байгаа хүмүүс нирхийтэл инээлдэв.

	Би гайхан, эргэж харвал гэрийн бүх хүмүүсийн дооглож шоолсон харц цөм над руу чиглэсэн байв. Би суух байх газраа олж ядан тэвдэж байтал гэрийн эзэн Нямбуу гуай:

	— Болно, болно. Мөргөж ч болно. Өөрийнхөө бурхныг олж л байна. Одоогийн багачууд ийм л адтай даа гэж хэлэв.

	Энэ үгэнд миний дотор бага онгойж амьсгаа авахтай болж билээ. Тэгээд суусан хойноо харвал, миний танил дотно бурхныг бусад бурхнаас өөр газар гэрийн баруун хойд хананд өлгөсөн байжээ. Бусад хүүхдүүд цөм л хоймрын бурханд мөргөж байз. Намайг, бурханд мөргөснөөс болоод гэрийн дотор бөөн яриа дэгдэв.

	Нямбуу гуай тэр бурхны тухай зөндөө юм ярьсан боловч би "хэргийн эзэн, хэнгэргийн дохиур" болсондоо бантаад юу ч ойлгосонгүй өнгөрчээ.

	Дараа жилийн намар би сургуульд орлоо. Хичээлийн танхимд анх ороход миний төсөөлж байсан айлын гэртэй огт адилгүй, ширээ сандал эгнүүлсэн нь нэг л соньхон байв. Хичээл хийж, үеийн олон хүүхдүүдтэй бужигнасаар хэчнээн өдөр сар өнгөрснийг ч мэдсэнгүй.

	Хаврын нэг өглөө ангидаа ороод сууж байтал манай ангийн багш орж ирээд самбарын дээр хананд том дөрвөлжин жаазтай зураг хадаж доор нь тод улаан өнгийн том үсгээр бичсэн нэг бичиг наав. Харваас миний танил бурхны зураг байв. Багш:

	— Энэ хэний зураг вэ? Хэн унших вэ? гэв. Бид:

	— Би! би! гэж өрсөлдөн гар өргөв. Багш миний нэрийг дуудав. Би боссон хойноо гэнэт сандарлаа. Учир нь энэ бурхныг би сайн таних боловч нэрийг нь мэдэхгүй байв. Тэгээд сандарсандаа хэсэг түгдрэн зогсож дараа нь "Сур сур бас дахин сур" гэж түвэггүй уншсан боловч (эцэст нь тусгайдаа байсан) нэг үгийг "В. И. Ленин" гэж арай ядан уншив. Багш намайг суулгаад, хананд байгаа зураг ба бичгийг зааж:

	— Сурагчид аа! Энэ бол Ленин багшийн зураг. Энэ бол хүүхэд та нарт түүнээс хэлсэн сургаал. Та нар энэ сургаалыг тогтоон санаж, хичээлдээ улам шамдан суралцаад, цөмөөрөө Ленин багш шиг их эрдэмтэй агуу их хүн болох хэрэгтэй гээд:

	— Сурагчид аа! Өнөөдөр бол бүх дэлхийн хөдөлмөрчдийн их жолоодогч, хүүхэд та нарт хамгийн хайртай хүн В. И. Лениний төрсөн баярын өдөр. Тиймийн учир би та нарт энэхүү агуу их хүний тухай ярьж өгье гээд түүний намтар түүхээс янз бүрийн зураг үзүүлж байгаад ярив.

	Багшийн энэ яриаг би үнэхээр их гайхан сонирхож билээ. Надтай адил Ленинийг "бурхан" гэж бодож явсан хүүхэд байсан эсэхийг мэдэхгүй. Миний л хувьд, Лениний тухай цоо шинэ зүйл мэдэж, их Ленинийг үнэн зөвөөр ойлгохын эхлэл болсон юм.

	Би тэр ярианаас "Ленин бол бурхан биш. Жинхэнэ хүн, ёстой хүн, агуу их хүн юм" гэдгийг, тэгэх тусмаа "хүүхдэд туйлын хайртай, бидний эрдэм соёлд боловсрох замыг нээж өгсөн ачтай хүн юм" гэдгийг анх ойлгож билээ.

	Энэ ярианаас хойш Ленин надад улам ойр дотно болов. Түүгээр ч үл барам, Ленин намайг хичээлийн танхимаас, сурах бичгийн хуудаснаас, сургуулийн улаан булангийн тайзнаас дөлгөөхөн харцаар үргэлж ширтэж, бас надад "Сур, сур бас дахин сур" гэж сургаж байх шиг санагддаг болж билээ.

	Яндаг гуай ийнхүү хуучлан яриад, миний нүүр өөд нэн баясгалантай инээмсэглэн харсан нь санаанаас гардаггүй юм даа.


ДҮҮГЭЭ ГҮЙЦЭЭГҮЙ АХ

	 

	Би хичээлээсээ тарангуут ойрх цэцэрлэгээс дүүгээ авахаар явлаа. Миний дүүг Болдоо гэдэг. Намайг очиход Болдоо хаалганы ард нуугдаж, өрөөсөн нүдээрээ шагайн харах бөгөөд тэр үед түүний сөөсгөр үс цухуйн харагдана. Би түүнийг огт ажиглаагүй хүн болж түүнийг эрэн, ийш тийш харна. Тэгэхэд Болдоо ихэд баярлаж, инээд алдана.

	Бид хоёрыг харихад, үйлдвэрт ажилтай ээж аав хоёр ирээгүй байв. Бид хоёр уралдан байж аавын хагалсан түлээг гэрт оруулна. Дараа нь усанд явж, худгаас хальсан гялгар мөсөн дээр гулсан тоглоно. Энэ үед Болдоо жигтэйхэн баярлаж, дуу нь газар тэнгэрт хадах бөгөөд бид хоёр хувинтай ус зайрмагтан хөлдсөн хойно гэнэт санасан мэт гэр рүүгээ гүйнэ.

	Тэгэхэд харин аав аль хэдийн ирчхээд үүдэн дээрээ биднийг хүлээж байх бөгөөд Болдоогийн улайсан хацар цантсан сормуусыг харж дуу алдаад:

	— Юу болж байна аа! Дүү чинь осгох шахсан байна... Чи ер нь яасан тэнэг хүүхэд бэ? гэж намайг зэмлэнэ.

	Ер нь аав намайг зэмлэхийн сацуу Болдоог "Ухаантай сайн" гэж магтах нь цөөнгүй.

	Болдоогийн тэр "их ухаан" юундаа байгааг мэддэггүй байсан болохоор би аавын тэгж хэлэхэд гомддог ч үгүй, атаархдаг ч үгүй байлаа. Болдоог бага юм болохоор онгиргож байна гэж ойлгож байсан юм.

	Нэг орой Болдоо бид хоёр усаа авч, түлээгээ оруулчхаад, шагайгаар морь уралдуулан гэртээ тоглож ана мана үзэлцэж байв. Тэгж байтал нэг хүн хашааны хаалга тогших шиг болов. Болдоо ухасхийн гарлаа. Тэгснээ удалгүй:

	— Чимгээ эгч ээ, Гурвуулаа тоглоё л доо гэх Болдоогийн дуу гарав.

	Манай ангийн Чимгээ иржээ. Чимгээ бид хоёр ангидаа нэг ширээнд суудаг, миний найз болохоор Болдоо сайн танина. Чимгээ:

	— Найз аа! Чи гэрийнхээ даалгаврыг хийсэн үү? гэж гадаа хүйтэн байна гэсэн шиг хөлөө хавьчин байж асуув: Би:

	— Үгүй хийгээгүй байна гэв. Чимгээ:

	— Чи надад чернилээ өгөөч. Би даалгавраа хийчхээд, авчраад өгье гэв.

	Яагаад ч юм, сургуулийн хэмжээгээр чернил тасраад байв. Тэгэхэд аав хаанаас олсныг бүү мэд, нэг архины шилээр дүүрэн чернил өчигдөр олж ирж намайг баярлуулсан юм. Тэгээд аав

	За чи тун гамтай хэрэглэдэг юм шүү. Хямгадаж бичвэл бүтэн жилдээ хүрнэ. Дахиж чернил олдохгүй шүү! гэсэн болохоор би:

	— Байхгүй! гэж шууд хэлэв. Чимгээгийн горьдлого тасарч:

	— Одоо яана аа! гэлээ. Энэ үед Болдоо:

	— Еэ ямар худалч вэ? Чернил байхад нь байхгүй гээд байгаа юм аа! гэнгүүтээ орны хөндийд хийсэн архины шилтэй чернилийг минь гаргачихсан бариад зогсож байв.

	Миний нүүрт гал асах шиг бэлж, юу хэлэхээ олж ядан, дэмий амаа ангайн суув. Чимгээгийн яаж? байгааг ч анхаарах чадал байсангүй. Тэр хэдийн годхийн гарч алга болжээ.

	Ууртаа би Болдоо руу шууд дайрав. Болдоо надаас айн зугтаж орны хөндий рүү хярсан туулай мэт шигдэхдээ

	— Ээ худалч, ээ харамч! гэж хашхирсан хэр нь, намайг ойртохоор огт гар хүрээгүй байхад ёо ёо! гэж хашхирч байв. Айснаасаа уушги зүрх нь амаараа гарах гэж байгаа бололтой, нүд нь бүлтгэнэж гар нь чичирч, барьсан чернилээ алдах шахаж байв.

	Би Болдоог хараад, дорхноо өрөвдөв. Уур минь ч намджээ. Болдоо ч орны хөндийгөөс гарч ирэв. Би:

	— Чи яаж байгаа юм бэ? гэв. Болдоо:

	— Аа! Яаж байна гэхлээр нь, би

	— Аав чернилиэ гамнаарай гэсэн шүү дээ. Чи дуулаагүй гэж үү? гэхэд

	— Аав нөхрөөсөө юмаа харамлавал муу хүн болдог гэж бас хэлээ биз дээ. Ах аа та муу хүн юм уу? гэж харин сөргөөж асуув.

	Маргааш нь би хичээлдээ очлоо. Чимгээ ширэв татан, надтай нэг ч үг солилгүй, өөр ширээнд суучхав. Би эхлээд Чимгээгийн нүүрийг харахад халуун байсан боловч тэр өөр ширээнд суусан нь сайн болов. Тэгээд ч "Би ямар Чимгээд чернилээ өгөх албатай байсан биш, гэж өөрийгөө тайвшруулан бодлоо. Удалгүй хичээл эхлэв. Багш ширээний өмнүүр явж, хүүхэд бүхний өмнө зогсон, гэрийн даалгавар шалгаж явснаа Чимгээгийн өмнө очлоо. Чимгээг үг дуу ч үгүй нурмайн зогсож байхад нь миний өрөвдсөнийг яана. Самбарын өмнө очоод багш: 

	— Ганц Чимгээ л даалгавар хийсэнгүй. Яагаад тэгсэн бэ? гэлээ.

	— Чимгээ доошоо харан дуугүй зогссоор байв.

	— Яасан бэ? Мартчихсан уу? Аль эсвэл тоглоод зав олдсонгүй юу? За багшдаа үнэнээ хэлчих! гэж багш олон асуулт давхцуулан тавив. Чимгээ дуугүй зогссон хэвээр. Багш:

	— За гэрийн даалгавар хийгээгүй хүүхдэд муу дүн тавьдгийг чи мэднэ шүү дээ гээд багш журнал дэлгэв. Чимгээ бас л юм хэлсэнгүй. Тэгэхлээр нь багш:

	Дүү минь, чи чинь дүлий болчхоогүй биз? гэж чангахан хэлэв. Чимгээ хамраа нухлан 

	— Миний буруу гэж уруу харсан хэвээр арай ядан хэлэв. Багш:

	— Тэгвэл суу гэснээ, — Чи яагаад байраа сольчихов? Тэнд сул ширээ байсаар байтал нэг ширээнд гуравлаад... Байрандаа очиж суу гэлээ. Чимгээ хөдлөлгүй зогсоод л байв. Багш:

	— Би чамд үг хэлж байна. Чи сонсож байна уу? Байрандаа очиж суу! гэсээр Чимгээ рүү ирэв. Чимгээ гэнэт мэгшин уйлж эхлэв. Багш сандарч:

	— Чимгээ, Чимгээ! Чи яаж байна. Хэн чамайг гомдоов? гэж зөөлнөөр асуулаа.

	Энэ үед ангийн хүүхдүүд над руу цөм харжээ.

	Би өчигдөр оройн Болдоогийн гөлөлзсөнөөс ч долоон дор болж, ширээний ард сандал дээр сууж байгаа биш, харин хий агаарт хөвж байгаа юм шиг хачин жигтэй боллоо. Энэ үед багш Чимгээг хөтлөн авчирч, миний хажууд суулгажээ.

	Чимгээ хажууд минь суумагц сая л бие минь, бүтэн болж хэвдээ оров.

	Багш хичээлээ зааж эхлэв. Би чернилээ гаргаж дундаа, тавьсан чинь тэр ууртайгаар над руу түлхчихэв. Тэгээд бүтэн цагийн турш нулимсаа арчиж суулаа.

	Би хичээлийг их л анхааралтайгаар чагнан суусан боловч багшийн ярьж байгаа зүйл чихний минь омог дээгүүр өнгөрч байв. Сэтгэлд минь Чимгээ чернил хоёр зайгүй эргэлдэж байв. Хичээл завсарлах хонх дуугарахад би Болдоо минь, дүү минь надаас нээрээ илүү тусч юм уу? Аль эсвэл би ухаанаараа дүүгээ гүйцээгүй байна уу? гэж асуулт тавин, бодож суулаа.

	 


ДУТУУ ТУС

	 

	Би намрын нэг орой гэрийнхээ гадаа амарч суулаа.

	Бөмбөгтэй дэндүү удаан хөөцөлдсөнөөс болоод амьсгаа минь ер дарагдаж өгөхгүй байв. Хүүхдүүд хашхиралдаж шуугилдсаар л байна. Тэд өнөөх л бөмбөгтэйгөө хөөцөлдсөөр. Би дахин тэдэнтэй нийлж бөмбөг өшиглөмөөр санагдавч биеэ барив. Аав, ядартлаа тоглох тусгүй гэж надад зөвлөснийг санав.

	Би аав ээжийнхээ үгэнд ордог, хүнд тустай сайн хүн болохыг хүсдэг юм. Одоо гэртээ оръё. Ээж ажлаасаа ирсэн байх. Тэр ажилдаа ядарчхаад ирдэг юм. Гэрийн ажилд нь тусалъя, гэж бодож суув.

	Энэ үед хашааны булангаар нэг бүдүүн эмээ аахилсаар гарч ирэв. Тэр эмээ их хүнд юм барьжээ. Нэг гарт нь баадантай юм, нөгөө гарт нь хоолны цүнх байна. Бас сугандаа хайрцагтай хүүхэлдэй хавчуулжээ. Ээж надад ийм тоглоом өчигдөрхөн авч өгсөн болохоор би түүнийг хайрцгаар нь шууд танив. Тэгээд, Энэ эмээд бас над шиг нэг сайн хүү байдаг юм байна гэж бодов. Эмээгийн нэг гар дахь баадан дотор нь юу байгааг бүү мэд.

	Харин хоолны цүнх дотор нь хорхой хүрмээр юм байв. Талх сахар, лаазтай мах бас цаасан хайрцагтай юм байна. Энэ ч яах вэ. Алим нь л хорхой хүрмээр. Тэр цүнхэндээ алим овойтол нь хийсэн байлаа. Түүнийг харангуут миний арааны шүлс асгарч байв. Аав надад алим авчирсан бол уу гэж бодов.

	Тэр эмээ хамар хашааны хаалганы дэргэд сандал дээр сууж, над шиг амьсгаагаа дарав. Яарч яваа бололтой, удалгүй босож аахилан алхав. Тэр бүдүүн тарган болохоор надаас ч илүү амьсгаадаж байв.

	Гэтэл тэр эмээгийн суугаад боссон сандлын хажууд нэг час улаан алим хэвтэж байв. Эмээ унагаажээ гэж би мэдэв. Эмээ амьсгаадсаар, газар унасан алимаас холдоогүй байв. Босоод, сайндаа л хоёр гурав алхсан байх даа. Би алимыг эмээгийн явахтай зэрэг өөрийн болгож болох байсан юм. Тэгвэл "Муу хүн болно" гэж мэдэж байв. Тэгээд, 

	— Эмээ! Таны алим уначихлаа гэж хэлэв. Эмээ бүх биеэрээ эргэж унасан алимыг харж хэсэг зогссоноо, бас тэгж над руу эргээд, намайг хэчнээн муухай харсан гэх вэ. Би тэгэхэд гэмтэй юм шиг харцнаас нь хулган гөлөлзөв.

	Эмээ унагасан алимаа ч авсангүй цаашаа явлаа. "Би ямар тэр алимыг авч хаясан биш дээ. Над руу юунд тэгж муухай харав? Харин ч хэлж тусалсан биш үү!" гэж би бодов. Тэгээд "зөв зүгээр байсан мөртөө буруутан болж муухай харуулав" гэж гомдох сэтгэл төрөв. Аав намайг буруу хэрэг хийчихэд загнадаг юм. Аавын зэмлэхэд ээж намайг хааяа өмөөрдөг. Тэгэхэд нь аав:

	— Буруу хэрэг хийсэн хэнийг боловч зэмлэх ёстой. Хэрэг гаргаагүй хүнийг хэн ч тэгэх ёсгүй гэж хэлдэг байв. Тэгээд би бодлоо.

	"Ямар ч буруу хэрэг хийгээгүй байхад минь бүдүүн эмээ намайг зэмлэн муухай харав. Ер нь аавд орж хэлье. Хэрэг хийгээгүй, харин ч тусалъя гэж бодсон намайг зэмлэж муухай харсан эмээг аавдаа хэлж загнуулахгүй юмаа гэхэд зэмлүүлье!" гэж бодоод, гүй гүйсээр гэртээ орлоо.

	Аав намайг уруу царайтай орж ирснийг харангуутаа мэдээд, юу болсныг асуув. Би бүх учраа хэлэв. Эмээд гомдсондоо хоолой минь зангирч нүдэнд минь нулимс гүйлгэнэж байв. Аав миний яриаг анхааралтай гэгч нь сонсоод, толгойг минь илж байснаа ингэж хэлэв:

	— Миний хүү юмыг тун бодолтой хэлж, хийж бай. Тэр эмээ муухай хардаг нь аргагүй дээ! Түүний чинь хоёр гар зовсон байна. Дуудаж хэлсэн чинь зөв. Тэгээд дараа нь бурууджээ. Ажил хийвэл дуустал нь давс хийвэл уустал нь гэж үг байдаг юм. Чи тэр эмээд тусалъя гэж бодсон бол туслахын чинээ туслах хэрэгтэй байж дээ гэв.

	Би аавын ингэж хэлэхэд л өөрийнхөө буруутайг аргагүй ойлгов. Тэгээд л би бушуухан эргэж гэрээсээ гарч хашааны хаалган дээр гүйн хүрэв. Эмээ хаашаа явсныг бүү мэд. Сураггүй алга болсон байв. Сандлын хажууд хөсөр унасан алим улааран хэвтэж байв. Би түүний дэргэд уруу царайлан зогсож байхдаа аваад өгчих минь ч яалаа гэж үнэхээр харамсан бодов.

	 


"БӨӨРӨН"-ГӨӨ ӨРӨВДӨӨД

	 

	Дондог гэдэг зүггүйвтэр жаал байжээ.

	Нэг өдөр тэдний хашааны дааман хаалганы дээр том зарлал наасан байлаа. Очоод үзсэн нь "Өнөө орой 20 цагт хорооны улаан буланд... гэдэг кино гарна" гэсэн зарлал байв. Оройн үзвэрт хүүхэд оруулдаггүй болохоор ч тэр үү түүнийг уншаад дургүй нь хүрэв.

	Дагаж яваа "Бөөрөн" гэдэг сагсгар хаваа харлаа. Харин тэр нь их л сонирхож байгаа янзтай байв.

	Гэсэн ч мань Дондог өнөөх зарлалыг хуу татан авлаа. Хуулаад авчихсан хойноо хэрэггүй ч юм болов уу гэж бодлоо. Буцааж наах гэтэл нэг "мэргэн ухаан" санаанд нь орж инээд нь хүрээд явчихжээ. Тэгээд өнөөх зарлалыг уруу харуулан нааж эхлэв. Арай чүү гэж тогтоогоод буух гэтэл бахь шиг том хатуу гар бугуйнаас нь базаад авлаа. Эргээд л орхисон нь том том гялгар шар товчнууд нүдэнд харагдав. Дээшээ харвал, дааман хаалгатай бараг чацуухан өндөр том цагдаа ч юм уу гэмээр хүн зогсож байв. Золтой л ухаан алдаж, дороо нам унасангүй. Тэр хүн:

	— Чи юу хийж байгаа хүн бэ? гэж ширүүхэн асуув. Дондог, хариу хэлэлгүй толгойгоо нэг илээд нусаа шорхийтэл татлаа. Тэгтэл өндөр хүн:

	— Аав ээж чинь хэн бэ? Гэр чинь хаана вэ? гэж асуулаа. Дондог дуугүй толгойгоо илэн зогссоор л байв.

	— Аа! Чи хэрэг тарьчхаад хэнэг ч үгүй толгойгоо илээд л зогсоод байна уу! Харин би чиний толгойг илэхгүй дээ. Надтай хамт явна гэв. Дондог түүнтэй хамт явахгүй гэдгээ мэдүүлэх гэж гэдрэгээ ухарлаа. Тэр хүн Дондогийн гараас хөтлөв. Дондог чангаалаа. Бүр болохгүй болохоор нь газар өшиглөн суучхав. Өндөр хүн:

	— Хүүе чи шороон дээр сууж болохгүй гээд өргөхөд нь Дондог өндийтөл тэр чигээр нь тэврээд явдаг байна. Дондог хэчнээн орилон хашхиран тийчилсэн ч тэр том хүн түүнийг сугандаа хавчуулан хэнэггүй алхаад явчхав аа. Түүнийг ойролцоох хорооны улаан буланд аваачив. Дондог уйлсаар л байлаа. Нөгөө хүн түүнийг нэг сандал дээр суулгаад:

	— Хүү, битгий уйл! гэж зөөлөн хэлэв. Түүний аятайхан дууг сонсоод дотор нь уужирч харвал нөгөө хүн нь зүс үзсэнээр барахгүй ойрхон байдаг улаан булангийн кино механикч ажээ. Тэгээд бодлоо. "Би ер нь ямар хэрэг тарьчихсан билээ. Нэг зарлал руу нь харуулаад л наачихсан шүү дээ. Нэг их сүйд болоод байх юу ч билээ" гэж бодогдоод явчихлаа. Гэтэл кино механикч түүний тэгж бодож байгааг яг л тааж мэдсэн шиг:

	— Чи ер нь хэрэг хийгээгүй л юм шиг бодож байна даа? гээд, 

	— Би чиний хавыг хойд хоёр хөлөөс нь бариад уруу нь харуулъя. Чамд ямаршуу санагдах бол! гэв.

	Дондог, уруугаа хараад сарвалзан гасалж байгаа "Бөөрөн"-гийнхөө бүлтгэнэсэн нүдийг үзээд, өөрийн эрхгүй өрөвдөөд:

	— Болиоч та, болиоч! гэж хашхирав. Кино механикч Дондогийн хажууд инээмсэглэн ирээд:

	— За ямар байна! Аятайхан байна уу? Дахиад чи зарлалын толгой руу нь харуулах уу? гэж асуув. Дондог тэр үед яагаад ч юм зарлалын толгой руу харуулах нь "хүний толгойг уруу харуулсантай яг адилхан хэрэг" гэдгийг нэгэнт ойлгоод:

	— Ах аа! Миний буруу, үнэхээр буруу! гэж чин сэтгэлээсээ хэлэв.

	Кино механикч, Дондогийн энэ үгэнд илт баярлаж:

	— Их сайн байна. Харин ийм хүүхдийн толгойг бол илэх хэрэгтэй шүү гээд түүний толгойг нь илэхэд нөгөөх бахь шиг хатуу чанга гар ээжийнх шиг нь зөөлөн дулаан санагджээ.

	 


АХ ДҮҮ ТАВ

	 

	Нэгэн эцгийн таван хүү байжээ. Тэд эхээс гарах төрөхөөсөө ихэр юм байжээ. Ихэр төрсөн болохоор эцэг нь таван хүүгээ зэрэгцүүлэн жагсаагаад дарааллаар нь нэр өгч ах дүү болгожээ.

	Хамгийн эхэнд зогсож байсан хүүг "Эрхий мэргэн" гэж нэрлээд таван хүүгийн ах болгов. Дараачийн хүүг "Ринчендонир", дунд нь зогсож байсан хүүг "Дунд ноён", түүний дараачийн хүүг "Дугар зайсан" гэж нэрлэжээ. Хамгийн сүүлд зогсож байсан биеэр багавтар хүү "Шодов бичээч" гэж нэртэй отгон хүү болжээ. Эцэг нь тэднийг ингэж нэрлэсэн боловч ихэнхдээ "Эрхий", "Долоовор", "Дунд хүү", "Нэргүй хүү", "Чигчий" гэж дууддаг байлаа.

	Таван хүү аавынхаа үгнээс гардаггүй, дуулгавартай сайн хөвүүд байжээ. Тийм ч учраас ажилд сайн сурчээ. Таван хүү үргэлж эвтэй найртай амьдарч, эцгийн хий гэсэн ажлыг хүч хавсран амархан хийдэг байв.

	Нэг өдөр тарианы үтрэм дээр үүр цайхаас эхлээд шөнө болтол тасралтгүй ажиллажээ. Тэд ихэд ядарч бие нь сульджээ. Бас хүрзний ишид нухагдсаар Долоовор хүү, Дунд хүү, Нэргүй хүү, Чигчий хүүгийн биес буларч, зарим газраа цэврүүтэж халуу оргиж байв. Эрхий мэргэн хүүгийн бие бас л буларч халуу оргиж байсан боловч азаар шалбарч цэврүүтээгүй байв. Үүнийг нөгөө дөрвөн дүү нь ажиглаж ялимгүй хар санажээ. Түүнээс болоод Ринчендонир, Дунд ноён, Дугар зайсан, Шодов бичээч дөрөв эвлэж нэг тал болж, эрхий мэргэнийг гадуурхаж эхэллээ:

	Тэр дөрөв хоорондоо нууцгайхан ярилцсан нь:

	— Бид нэг эцгийн таван ихэр хүү билээ. Бидэнд хэнд маань ч гэсэн илүүрхэх юм үгүй, тоолбол нас адил төөлбөл бие ойролцоо. Гэтэл эрхий мэргэн юуны учир биднээс ялгарна вэ! Тэр биднээс бага ажил хийсэн учир эрүүл үлдсэн байна. Ер нь ч эрхий мэргэн бидэнтэй яг адил байж, яагаад бид дөрвөөс онцгой өөр байранд зожиг байна вэ? Яагаад Эрхий мэргэн юм бүхний түрүүнд орно вэ?Аливаа юм тоолохдоо яагаад заавал Эрхий мэргэнээс эхэлдэг байна! Шодов бичээчээс эхэлж болохгүй гэж үү! Юмыг сайн гэж дохихдоо яагаад Эрхий мэргэнийг гозойлгодог юм бэ? Тэгээд бүр муу юм болохоор Шодов бичээчийг гозойлгодгийн учир юун билээ. Ер нь түүнийг юунд "Эрхий мэргэн" гэнэ вэ? Биднээс тэр юугаараа илүү мэргэн гэгдэх билээ гэж тэр дөрөв ярилцан, Эрхий хүүд дургүйцэх атаархах болжээ. Тэгээд энэ тухайгаа нэг өдөр эцэгтээ хэлжээ.

	Эцэг нь дөрвөн хүүгийнхээ гомдлыг сонсоод ихэд харамсан ийн өгүүлжээ:

	— Та нар нэгэн эцгийн таван ихэр хөвүүн билээ. Юуны учир ингэж хар санаж хоорондоо тэмцэлдэх болов? Хүн хүнийхээ хүчинд амьдарч, загас усныхаа хүчинд сэлдэг юм. Миний хөвүүд бүү тэмцэлд! Эвт шаазгай буга барьдаг гэлээ гэж хуучны үгээр сургамжилжээ. Энэ үгийг сонсоод эцгээсээ их юм горьдож байсан дөрвөн хүүгийн урам хугарав. Эцгийнхээ сургамжийг ч ойшоосонгүй:

	— Эрхий хүүтэй хүүгүй бид хийдэг ажлаа хийнэ. Тэр байлаа гээд илүүдэхгүй, байхгүй гээд дутагдахгүй юм чинь гэж тэд ярилцжээ.

	Маргааш өглөө эцэг нь таван хүүдээ мод зорж, сүх ишлэх ажил даалгажээ. Ажил эхлэхдээ урам зоригтой байдаг таван хүү энэ өдөр тийм чиг хөгжилтэй байсангүй. Хурц хутганы ишийг хааш яашхан барьж ажиллацгаав. Эрхий хүү ганцаараа хөлсөө чийхруулан зүтгэж байхад бусад нь дурамжхан хөдөлнө. Хутганы ишид Долоовор хүү хүрэх төдий дөмнөж байхад Дунд хүү, Нэргүй хүү хоёр сулавтархан барьж байв. Чигчий хүү хутганы ишид огт хүрэхгүй байв. Ажил ч яах вэ, бүтэж л байв. Гэтэл сул барьж байсны улмаас хутганы иш хуруун хөвүүдийн дунд эргэлдэж хурц ир нь Эрхий мэргэнийг туйлын хүндээр шархтуулав.

	Эрхий хүүгийн бие ясандаа хүртэл янгинан өвдөж, ухаан балартан, цус нь садран урсаж байв. Тэр даруйд түргэн тусламж дуудаж, эмч ирүүлэв. Эмч, Эрхий хүүд эм өгч, шархыг боож янзлаад хөдлөлгүй хэвт. Ажил хиж болохгүй! гэсэн акт өгөөд явжээ. Дөрвөн хүү Эрхий хүүгийн шархтсанд нь нэг ч их харамссан ч үгүй, харин ч түүнийг ийнхүү нэгэн удаа залхаах нь зөв гэж бодоцгоожээ.

	Маргааш нь Эрхий хүүгийн бие төдий л сайнгүй халууран, зовуурьтай байв. Эцэг нь дөрвөн хүүгээ дуудан ирүүлээд хэлсэн нь:

	— Эрхий хүү өвчний учир ажилд гарахгүй. Та дөрөв өнөөдөр үдээс өмнө захиа бичээрэй гэж цаас харандаа өгөв. Үдээс хойш гутал уллаарай гэж утас зүү өгөв. Тэгээд орой түлээгээ тайраад хоолоо хийгээд байгаарай гэжээ.

	Дөрвөн хүү эцгийн даалгасан ёсоор ажилдаа их л урам зоригтой, хөгжилтэй гарчээ. Эхлээд захиагаа бичих гэсэн нь харандаагаа барьж чадсангүй. Харандаагаа барих гэж олон янзаар оролдоод бүтэхгүй болохоор нь:

	— За яах вэ захиа бичих ажлыг Эрхий хүүгүй хийж болохгүй юм байна. Дараагийнхаа ажлыг хийе дээ гэж ярилцжээ. Тэгээд гутал оёх гээд зүү утсаа сүвлэх гэсэн нь бас болсонгүй.

	Эцэст нь түлээ тайрч хагалах гээд чадсангүй. Аргагүй л Эрхий хүү үгүйлэгдээд байжээ.

	Орой эцгийнхээ ирэхэд дөрвөн хүү даалгасан ажлаас нэгийг ч хийгээгүй, хоол унд ч байхгүй, уруу царайлан сууж байв. Юу болсон учрыг асуувал дөрвөн хүү эцэгтээ:

	— Бид Эрхий ахгүйгээр ажил хийж чадахгүй юм байна. Бид нэг эцгийн "таван ихэр хүү, харахад адил мэт боловч тус тусдаа үүрэгтэй, бие биеийнхээ дэмжлэгтэй ажил хийж чаддагийг сайн ойлголоо. Биднийг уучилна уу? Бид Эрхий мэргэн ахдаа буруугаа хүлээе гэжээ.

	Ийнхүү Ринчен донир, Дунд ноён, Дугар зайсан, Шодов бичээч дөрөв буруугаа ойлгосноос гадна. Эрхий хүүгийн бие засарч, акт дуустал тэд хэд хоног ажилгүй ичингүйрэн суусан гэдэг.

	 


ХАРАМСАЛ

	 

	Бөхөн шар, Дулаанхааны их ойд шаргал толбо энд тэндгүй цацагдаж намрын шинж ороод ирэхлээр хүүхдүүд сургууль цуглахыг тэсэж ядан хүлээдэг сэн. Зуныхаа амралтаар зүг зүгт тарж, гэр гэртээ харьсан олон хүүхэд цуглаж зунжин нам гүм байсан сумын төв нэг өдөр хүүхдийн шингэн дуугаар чимээ шуугиантай болжээ.

	Зуны амралтын гурван сарын дотор бие биеэ ихэд санан үгүйлж байсан хүүхдүүд хичээл эхлэхээс өмнөх тав гурав хоног өглөөнөөс оройг хүртэл чих дөжрөм ихээр шуугилдаж байгаад, есдүгээр сарын нэгэн болж хичээл эхэлмэгц сумын төв өдрийн дүндээ зуны цагийг санагдуулан нам жим болно. Үдээс хойш хичээл тармагц мөн дуу хадаж эхэлнэ.

	Манай сумын төв олон нуурын хөвөөнд байх тул ер сайхан дуугаар баялаг билээ. Энэ сумын төвд намрын нэгэн үдшийг өнгөрүүлэх хэн боловч нэгэн онц сайхан хөгжмийн чуулгыг сонсох бүлгээ. Орой болоход сургуулийн олон хүүхдийн цовоо цойлгон дуу, нуурнаа чуулсан буцах шувуудын дуутай сүлэлдэхэд түүнд, хөг нэмэх гэсэн адил нуурын мэлхий хүртэл дуу дуугаа авалцан вааглалдана.

	Би тэр намар хоёрдугаар ангид сурч байв. Долгор гэж нэг охинтой хамт нэг ширээнд сууна. Хичээл дээр сууж байтал нэг удаа гэнэт нэг сонин бодол төрж инээд хүрээд явчихлаа. Тэгээд инээдээ арай ядан барьж хичээл завсарлахыг тэсэн ядан хүлээв. Ангийн багш миний хавьчин байгааг хэдийн ажиглаж, үе үе муухай харж байлаа. Хичээлийн завсарлага ч болов. Дараагийн хичээл ч эхлэв. Багш самбарт бичиж хүүхдүүд дэвтэртээ түүнийг хуулж байв. Ангид нам гүм, хүүхдийн үзгийн чахрах чимээ сонсогдоно. Би багшийн нүдийг хариулж байгаад Долгорын чихэнд:

	— Миний өвөрт юу байна. Чи таа? гэв.

	Долгорын нүд сэргэж:

	— Юу вэ, юу вэ? гэв. Би, 

	— Хэрэв чи миний өвөрт байгаа юмыг таавал өгнө гэв. Долгор улам шохоорхож:

	— Юу вэ? хэлээч дээ. Боорцог уу? гэв.

	— Биш ээ биш. Таах л юм бол чинь өглөө. Долгор:

	— Юу вэ, юу вэ? Чихэр үү! гэв. Би энэ үгийг хүлээж байсан болохоор одоо л болох нь гэж бодоод дуугүйхэн инээв. Долгор миний инээхтэй зэрэг:

	— Аа! Би таасан байна. Аль вэ, аль вэ! гэв.

	— Багш мэдчихнэ! гээд би өвөртөө гараа хийв. Долгор:

	— За чи тэгвэл миний өвөрт хийчих гээд над руу улам шахаад өврөө нааш нь болгов. Би өвөр дэх юмаа гартаа атгаад Долгорын өвөр рүү бушуухан гэгч нь хийж орхив. Пөөх, тэгсэн чинь юу болсон гэж санана.

	Долгор самбарын өмнө юм бичиж байсан Сүрэн багшийг ухаан алдаж унатал муухай хашхирав. Миний хийсэн юмыг өврөөсөө авч шидсэн нь өмнөх ширээнд сууж байсан Норжмаа гэдэг охины хацар дээр шалхийж тусаад бичиж байсан дэвтэр дээр нь пал хийгээд унасан нь амьд мэлхий байв. Норжмаа анги хагарам муухай орилоод суудлаасаа үсрэн гүйж гарав.

	Ангийн хүүхдүүд цөм сандран бужигнав. Манай ангийн хамгийн жаахан биетэй Гомбо, ширээн дээрээ үсрэн гарсан байхад хамгийн том биетэй Лувсан ширээн доогуур мөлхөн орж амжсан байв.

	Би энэ хэрэгтээ зохих "шагналаа" авлаа. Намайг хоёр гарт минь залтас бариулан алдлуулж зогсоов. Хэчнээн удаан зогсоосныг бүү мэд. Нүд эрээлжлэн толгой эргээд унамаар болохлоор намайг суулгав.

	Хичээл тарав. Гэвч багш, намайг явуулсангүй.

	Гадаа үеийн олон найз нарынхаа хөгжилдөн шуугилдах дуу, нуурын шувуу, мэлхийн дуутай холилдон сонсогдоход хэдэнтээ гүн бодолд дарагдан сууж байхдаа хийсэн хэргээ үнэн голоосоо харамсаж билээ.

	Би тэгж суухдаа ямар ч учир утгагүй зүггүйтсэнээ өөрөө гайхсан юм. Долгорын хашхирсан. Норжмаагийн орилсон, Гомбоогийн үсэрсэн, Лувсангийн мөлхсөн царай эхлээд инээдэмтэй мэт байсан боловч сүүлдээ надад өрөвдөлтэй болж харагдаад би гэмшихдээ өөрийн эрхгүй уйлж билээ. Ингэж суутал багш маань ирж намайг гэрт минь хүргэж өгөв. Одоо ч гэсэн би энэ тухай бодохдоо сайн нөхдөө санамсаргүй айлгасандаа гэмшдэг юм.


ЦАГДААГИЙН ХҮҮ

	 

	Энэ явдал одоогоос олон жилийн өмнө болсон юм. Бат гэдэг нэг жаал хүү байжээ. Тэр хүү аав ээжийн хамт хотод суудаг байв. Хотод тэр үед одоогийнх шиг өндөр өндөр сайхан байшин байхгүй, хүмүүс голдуу шургааган хашаатай гэрт сууна. Зарим айл хашаа ч үгүй задгай газар гэрээ барьдаг байв.

	Бат хүүгийнх тийм задгай газар суудаг байжээ. Өдөр аав ээж ажилдаа явж бяцхан Бат ойролцоо хашаанд байдаг эмэг ээж нь дээрээ очдог байв. Тэр хашааны хүүхдүүдтэй тоглож өдрийг барна. Ээж нь үйлдвэрт ажилладаг. Ажлаас тараад, бяцхан Батыг дайрч аваад гэртээ харина. Харин аав нь хэзээ ч ирж магадгүй. Заримдаа шөнө дунд ирнэ. Хэдэн хоногоор ч гэртээ ирэхгүй алга болчих нь бий. Тэр ёстой мундаг ажил хийнэ. Ташаандаа гар буу үргэлж зүүж явна.

	Батын аав их зоригтой хүн болохоороо цагдаа юм. Хулгайчийг амархан барьж чадна. Тэр үед хотод хулгай дээрэм цөөнгүй гардаг байжээ. Өдрийн цагаар ч айлын гэр орныг ухаж хулгайлах явдал байв. Батын аав тэдэнтэй хөөцөлдөж хонон өнжин алга болчихно. Тэгээд ирэхдээ инээмсэглэсээр орж ирвэл хулгайчийг барьсан байна. Хэрэв ууртай дүнсгэр ирвэл хулгайчийг алдсан байна. Бяцхан Бат үүнийг андахгүй мэднэ. Тэгэхдээ Батын аав голдуу л инээмсэглэсээр гэртээ ирдэг юм. Түүний эрэлхэг гавьяаг үнэлж, сайшаалын үнэмлэхээр олон удаа шагнажээ. Бат тэр үнэмлэхүүдийг үзэх их дуртай, бас их л хайрлан хадгална.

	Бяцхан Бат ийм мундаг аавтайдаа бахархаж, үеийнхээ хүүхдүүдэд сайрхан ярих дуртай. Найзууд нь хулгайч барьдаг зоригтой аавтайд нь атаархдаг байв. Тэд Батаас аавынхаа, хулгайч барьсан тухай яриач гэж үргэлж шалгаана. Бат аавынхаа хулгайч барьдаг нарийн аргыг сайн мэдэхгүй ч гэсэн ингэж ярина.

	— Манай аав ёстой мундаг аа! Муусайн хулгайчийн мангартаж байхад хойноос нь сэмхэн гэтэж очоод чихнээс нь барьж аваад тас мушгичихдаг юм. Муу хулгайч дорхноо хулчийгаад "би больё, бууж өглөө" гээд хоёр гараа өргөж, хэлээ гаргадаг. Ингээд л барьдаг юм байхгүй юу гээд өөрөө биеэрээ зааж үзүүлж байж ярина.

	Батын яриаг найзууд нь түүний хэлээ гаргахад нь дуурайн байж чагнана. Бат, найз нартаа "би том болоод аав шигээ цагдаа болно" гэж ярих дуртай. Үнэхээр ч тэгж бодно. Тэгээд ч аав нь модон буу, сэлэм хийж өгчээ. Хүүхдүүд Батыг модон буу сэлмээ зүүгээд, аавынхаа цагдаа малгайг өмсөөд гараад ирэхлээр нь үнэхээр цагдаа болсон шиг санаж тойрон зогсоно. Тэгээд элдвийг шалгаана. Түүнээс:

	— Яавал цагдаа болох вэ? гэж хүүхдүүд асууна. Бат:

	— Аюултай үед зоригтой байх хэрэгтэй! гэж аавынхаа хэлдгийг хэлнэ.

	— Зоригтой л бол цагдаа болох уу? гэж асууна. Бат:

	— Зоригтойгоос гадна бас самбаатай байх хэрэгтэй гэж аавынхаа хэлдгийг бас давтана. Үнэхээр ч Бат аав шигээ зоригтой самбаатай байхыг үргэлж хүснэ.

	Нэг өдөр ээж нь хуралд суугаад оройтжээ. Аав нь нөгөө ажилдаа яваад хэдэн хоног гэртээ үзэгдсэнгүй. Ээж хүү хоёр бүрий болсон хойно гэртээ ирэв. Гэр нь харанхуй, зэврүүн байв. Тэр хоёр лаа барьж, гал түлж гэрээ дулаацуулаад хоолоо хийв. Хоолоо идэж дуусаад ээж нь сурсан заншлаараа орон дээрээ хэвтэж тамхиа татаж байв. Бяцхан Бат зуухныхаа баруунтай тоглоомтойгоо ноцолдож суув.

	Энэ үед орны хөндийд нэг юм гялс хийх шиг Батын нүдэнд зэрвэсхэн харагджээ. Ахиулан харсан нь ээжийн татаж байсан тамхины гал орны хөндийд унаад од шиг гялалзаж, ойр тойрноо бүдэгхэн гэрэлтүүлж байна. Бат түүнийг унтраах гээд ухасхийх гэтэл нэг их том бүдүүн, үстэй гар харанхуйгаас гарч ирээд, тамхины галыг даран унтраав. Батын дотор нь пал хийгээд зүрх нь зогсчих шиг болов. Хашхирах гэтэл дуу нь ч гарч өгсөнгүй. Тэгж байтал аюултай үед зоригтой байх хэрэгтэй гэж аавын нь хэлдэг үг санаанд нь оров. Тэгээд "Аюултай байна. Зоригтой байх хэрэгтэй. Хашхирч болохгүй" гэж бодов. "Тэгээд яах вэ! Зоригтой байна. Аа тийм! Самбаатай байх хэрэгтэй!" Ингэж бодож байхад бие нь салганан чичирч байснаа болив. Тэгээд Бяцхан Бат самбаа гарган:

	— Ээж ээ! Би салхинд гаръя гэв. Ээж нь тун тайвнаар:

	— Тэг ээ миний хүү! гэв. Бат хүү:

	— Ээж ээ! Гадаа харанхуй байна. Та надтай хамт гараач дээ! гэв.

	— Миний хүү аав шигээ зоригтой хүү сэн биш билүү. Ээж нь ядраад байна. Ганцаараа гарчих л даа гэв.

	— Айгаад байна аа! Ээж ээ, цуг гараач дээ

	— Миний хүү одоо ийм орой болсон хойно гараад юугаа хийх вэ дээ гэв.

	— Үгүй, үгүй цуг гаръя л даа! гэж бяцхан Батыг тасралтгүй шалгаахад ээж нь:

	— Миний хүү харанхуйгаас ер айдаггүй сэн, юу болоо юм гэсээр өндийв. Бяцхан Бат гадаа гарангуутаа:

	— Ээж ээ! Хулгайч, хулгайч гэв. Ээж:

	— Юу? Хаана? гэж харанхуйд ийш тийшээ харан сандрав. Бат:

	— Гэрт, гэрт гээд учрыг хэлэв. Ээж нь бүр сандарч, яах ийх учраа олохоо болив.

	Бат хүү гарахдаа эргэнэг дотроос гэрийнхээ цоожийг хэдийн самбаачлан авч гарснаа ээждээ өгөв. Ээж нь сандчин байж үүдээ гаднаас нь цоожлов. Энэ үед бяцхан Бат өрхөө татаж бүслүүрээс дангинатал уяжээ. Тэгээд л ойрын айлуудад хэл хүргэв. Айлын хүмүүс ч ирэв. Сэргийлэхээс цагдаа нар ч иржээ. Үнэхээр хулгайч байжээ.

	Маргааш өглөө нь бяцхан Батыг цагдаагийн газрын дарга дууджээ. Бат модон буу, сэлмээ зүүгээд очжээ. Цагдаагийн газрын дарга өндөр том хүн ширээнийхээ араас босож ирээд бяцхан Батын гарыг чанга атгаж:

	— Чи ёстой зоригтой самбаатай хүү байна. Чи ёстой цагдаагийн хүү байна. Аав шигээ сайн цагдаа болж чи лав чадна! гэж хэлээд, — Хулгайчийг барьж илрүүлсэн зориг самбааг чинь үнэлж, манай цагдаагийн газраас чамайг энэ үнэмлэхээр шагнасан. Баяр хүргэе! гээд улаан хавтастай, алтан үсэгтэй үнэмлэх гардуулав. Бяцхан хүү Бат үнэмлэхийг хоёр гардан авлаа. Аав нь тэгэхэд түүний дэргэд инээмсэглэн зогсож байв.

	 


ШУУРГА

	 

	Идэр есийн хүйтэн ид тачигнаж, хамрын үзүүрийг ширүүн хэлээрээ хайр найргүй хайран долооно. Цасан хөнжлөө нөмөрсөн Баянбулагийн тал өвлийн цагаан нарнаа нүд алдам цийлэлзэнэ.

	Өргөн талын дунд, нүдний үзүүрт нэг айл харагдана. Түүний яндангаар шингэн цэнхэр утаа эгц өөдөө суунаглан хөөрч, цэлмэг тэнгэрийн мандалд замхран арилна. Тэр айлыг Дооноровых гэдэг ажээ. Гэрийн эзэн Дооноров бригадын төв орохоор морджээ.

	Гэрийн хойморт зургаан настай хөөрхөн бор охин хурганы хуучин уут нэмнээ нөхөн оёж сууна. Түүний нэрийг Ичинхорлоо гэдэг. Хонь хургалах цаг ойртож байгаа учир ээжийнхээ хэлснээр бяцхан охин хурганы уут, элгэвч засаж сэлбэж байгаа ажээ. Ичинхорлоо нэг элгэвчийг их л хичээнгүйлэн оён, дахин дахин эргүүлж тойруулж үзээд, сая л санаанд нь хүрэв бололтой инээмсэглэснээ

	— Ээж ээ би энэ элгэвчийг эрх улаан ямааныхаа ишгэнд зүүнэ шүү гэв. Ээж Цэдэнсодном:

	— Тэгээрэй, миний охин. Харин чи бусдыг нь сайн оёж шидээрэй. Хонь хургалах үед зай зав олдохгүй шүү гэлээ. Охин, 

	— Ээж ээ би сайн оёно оо. Бүгдийг нь яг л адилхан оёно гэв. Тэгээд ээж нь:

	— Миний охин гарч, хонио хараад ир гэв.

	Охин гүйн гарч харахад нь зүүн ухааг нөмрөн хонин сүрэг тавтайяа бэлчиж байв. Нар нэлээд тонгойжээ. Саяхан цэлмэг байсан тэнгэрийн хаяа бүүдийж, салхи шуурга тавимаар нэг л зэврүүн болжээ. Охиныхоо орж ирсний дараа ээж нь гараад ирэхдээ:

	— Миний охин гэртээ сууж байгаарай. Тэнгэр аягүйтэх нь. Ээж нь бушуухан яваад, хонио нааш нь эргүүлчхээд, цаашаа хэдэн үхэртээ очоод ирье. Үхэр маань аль эрт ухаа даваад явсан. Бодвол, холдсон байх. Харин чи хонио ирэхлээр хотлуулчхаарай. Аав нь бригадын төвөөс оройтож ирэх байх шүү гэж захиад, гарав.

	Ичинхорлоо охин орон гаран, бага сага юм оёж шидсээр л байлаа. Хонь нь аажим алгуур гэр рүүгээ дөхсөөр л байв. Тэнгэр улам муухай болж, цасан шуурга тавимаар шинж илт болоход Ичинхорлоо охин гэрээс гарч хонио угтан очив. Хөөцөлдөж байж арай гэж хонио хотлуулжээ. Тэнгэр бүрхэж, цас будран хаялж байлаа. Эрх улаан ямаа нь түүний хойноос даган майлахад эргэж зогсоод:

	— Чи бас надаас юугаа горьдов. Би чамд ааруул өгсөн шүү дээ. Харин аав ирэхдээ чихэр авчирвал маргааш өглөө бэлчээрт гарахаас чинь өмнө өгөмз гэж хэлээд гэртээ гүйн оров. Энэ бол Ичинхорлоогийн хамгийн хайртай ямаа нь юм. Түүнийг ишиг байхаас нь эхэлж тоглож эрхлүүлсээр дасгасан болохоор Ичинхорлоог хармагцаа л салалгүй дагана. Нэг үгээр хэлэхэд тэр хоёр бие биедээ туйлаас хайртай болсон байжээ.

	Удалгүй салхи улам ширүүсэж, үе үе өрх нь нисэх гэж байгаа юм шиг хөвхөлзөж эхлэв. Тэгснээ тэнгэр газар нийлсэн мэт харанхуйлан шуурга тавьж, гэрийн унь хана нажигнан чахарч, гадаа дуу шуу болон хонь майлалдав. Ичинхорлоо цасан шуурганаас өмнө хонио хотлуулж амжсандаа нэг талаар баярлах авч нөгөө талаар "Ээж минь үхрээ олоо бол уу яагаа бол" гэж сэтгэл нь зовж байлаа.

	Гэтэл гэрийн хаяанд эрх улаан ямаа нь майлах сонсогдов. Охин гайхан, гүйн гарч харвал хонь нь хашаагаа дэлбэ дайран гарч шуурганд уруудаж байв. Ичинхорлоо сандран гэрт орж, хувцсаа сольж дулаалаад, аавынхаа хуучин хүрмийг давхарлан өмсөж, уруудсан хониныхоо хойноос гүйв. Тэр хэдэн удаа хониныхоо түрүүнд гарч, эргүүлэх гэж оролдсон боловч нөгөө талаараа хоньд хошууран уруудаад, ер тогтож өгсөнгүй. Цасан шуурга улам бүр ширүүсэн, хонь тасран уруудаж, охин хөөцөлдсөөр... Хав харанхуй болж, уруудсан хониныхоо эхэн, сүүл хоёрын чухам алинд нь яваагаа ч мэдэхээ болив.

	Охин гүйсээр арай гэж хониныхоо түрүүнд гарав. Шуурга бага зэрэг намдасхийхэд тэр чөлөөг ашиглаж, хонио тогтоож амжив.

	Ийнхүү түр амсхийх үедээ хажууханд нь нэг юм сүүтгэнэн дагаад байгааг мэдэж ажиглавал эрх улаан ямаа нь байлаа. Гэвч шуурга дахин ширүүсэв. Ширүүсэх ширүүсэхдээ газар дэлхий хөрвөж байгаа мэт болов. Ичинхорлоо тэр их цасан шуурганд хонио тогтоож дийлэхгүйгээ мэдэж, харин алдахгүй дагах нь ашигтай гэж бодов.

	Газар дэлхий хөрвөсөн хэвээр... Охин хоньтойгоо хамт уруудсаар... хэчнээн цаг хугацаа өнгөрснийг бүү мэд. Шуурга... шуурга... охин хоньтойгоо уруудсаар... Эрх улаан ямаа хаана явааг ч бүү мэд. Охин түүнийг чухам бодох ч завгүй.

	Орчлон ертөнц цасаар тургих нь бага зэрэг намдав. Хонь тогтов.

	Хав харанхуй. Охин хашхиран чимээ өгөөд, хониныхоо захад сууж хэсэг амрав. Зүүрмэглэжээ. Нэг мэдэх нь ээ ямар нэг юм дэргэдээс нудрах шиг болов. Ухасхийн босвол эрх улаан ямаа нь майлан зогсож байв. Дахин шуурга тавьж хонь урууджээ. Ичинхорлоо хойноос нь хөөцөлдсөөр... Шуурга шуурсаар... Цаг хугацаа урссаар...

	Үүр хаяарч байгаа бололтой бага зэрэг гэгээ оров. Салхи түр зуур намдаж, цас будран орно.

	Хонь тогтов. Ичинхорлоо амран суухдаа сая л эцэж ядарснаа мэдэв. Ам нь цангажээ. Цас үмхлэв. Хүйтэн улам бүр тачигнав. Хамрын үзүүр нь часхийхэд охин сандрахдаа халуун гараараа барив.

	Тэгснээ хөлдсөн газар халуун гар хүргэж болохгүй, харин цасаар үрэх хэрэгтэй гэж аав ээжийнхээ ярьж байсныг санаж бээлийгээ хийгээд хамраа үрсэн нь яах аргагүй их хорсов. Түүний ойр нь хүрч эхлэв. Дахин л унтаж хоцорчихгүй юм шүү гэж бодов. Гэвч нүд нь өөрийн эрхгүй анилдана.

	Удалгүй салхи ширүүсэж цасан шуурга дахин эхлэв. Бас л газар тэнгэр нийлж шөнө мэт харанхуй болов. Хонь уруудав. Эрх улаан ямаа нь Ичинхорлоогоо үгүйлэн эргэж, майлан зогсоно. Буцаж шуурга сөрсөөр ирэхэд нь Ичинхорлоо суугаагаараа унтаж байв. Дэргэд нь ирээд хэд майлсан боловч сэрсэнгүй. Мөргөж ёвров. Бас л сэрсэнгүй. Хүрмээс нь үмхэж угзрав. Тэгээд мөргөж унагажээ. Ичинхорлоо сая л сэрэв. Хоёул хонины хойноос гүйв. Цасан шуурга нүүр нүдгүй балбасаар... Хонь уруудсаар... цаг хугацаа урсан урссаар л...

	Ийнхүү явсаар Ичинхорлоо хэчнээн цаг хугацаа өнгөрснийг мэдсэнгүй. Мэдэхийг ч тэр хүссэнгүй. Мэдэх ч арга байсангүй. Гагцхүү хонио л алдалгүй дагасаар байв. Хонио алдаагүйдээ тэр сэтгэлдээ баяртай явна. Тэр баяр нь Ичинхорлоод шинэ хүч чадал нэмнэ.

	Бараг хоёр өдөр нэг шөнийн турш нүүр нүдгүй балбасан шуурга ор мөргүй алга болж, тэнгэр бүртийх ч үүлгүй цэлмэн, өргөн тал мөнгөн цагаан өнгөөр гялалзан гялтганав.

	Зургаан настай охин Ичинхорлоо хонин сүргийнхээ хамт эсэн мэнд гэгээн гэрэлт талбар дээр гарч ирэв. Хаа ямар нэртэй газар ирснээ Ичинхорлоо үнэндээ мэдэхгүй байв. Ямар боловч барагцаалан хониныхоо толгойг гэрийн зүг эргүүлэн, ягуухан тууж эхлэв. Эрх улаан ямаа нь түүнийг салалгүй дагана. Эрх улаан ямаа минь намайг элдэвлэн сэрээж, унтаагаараа хөлдөж үхэх аюулаас аварлаа. Хайрлаж дасгасны ач юм бол уу? гэж Ичинхорлоо бодно. Хэсэг явтал нэг нуурын хөвөөнд хүрч ирэв. 

	Тэрбээр Улаан нуур гэж хүмүүсийн ярьдаг нуур мөн байх гэж бодов. Тэгэхээр манайх энэ нуураас төдийлөн холгүй гэж бодон баярлажээ. Ийнхүү явж байтал алсаас хэдэн морьтой хүн цагаан тоос манарган давхилдан ирэв. Ойрхон ирэхэд нь харвал хамгийн түрүүнд аав нь давхиж явна. Ичинхорлоо охин дайсныг ялсан баатар шиг цог жавхлантай угтжээ. Энэ зоригт малчин охин бол Хэнтий аймгийн Дархан оргил нэгдлийн нэгдүгээр бригадын малчин Дооноровын Ичинхорлоо билээ.

	 


ОМОГТ ЗУЛЗАГАН БҮРГЭД

	 

	"Бүргэдтэй" гэж эртнээс нааш нэршсэн нэгэн уул бий. Тэр их уулын наран ээвэр талд элгэн улаан байц хадан дээрх хөгшин шинэс модонд үүрээ зассан жигүүртний хаан өвгөн бүргэд амьдардаг ажээ. Тэр бүргэд нэг зулзагатай байв. Өвгөн бүргэдийн зулзага өв тэгш өсөн торниж, өдөр ирэх тутам бие хаа торнин томорч, тамир тэнхээ суун, эр зориг нь чангарсаар байв.

	Өвгөн бүргэд бие тэнхэл сульдсаны учир өдөржин гөрөөлөөр одож, оройдоо оготно зурмын олзтой ирнэ. Түүний нь зулзаган бүргэд шууд дайран, ганц залгих болсон учир сүүлийн үеэс өвгөн бүргэдийн тэнхэл доройтох тутам зулзаган бүргэдийн гэдэс хонхолзох нь их болжээ. Зулзаган бүргэд гэдэс дундуур, сэтгэл уйтгартайхан байж, бас хэдэн хоногийг үүрэндээ хэвтэж өнгөрөөжээ. Үнэндээ, амьдралын заншил ёсоор ийнхүү уйтгарлан сууснаас биш тэр зулзаган бүргэд аргалийн эвэр мэт бат махир хошуутай алсыг нэвт харах үлэмжийн хурц нүдтэй, туйлын сайхан залуу бүргэдийн цээнд хүрсэн байжээ.

	Нэгэн өдөр зулзаган бүргэд ургахын улаан нарнаас унахын улаан наран хооронд үүрэндээ өвгөн бүргэдийг хүлээн, гэдэс дундуур уйтгарлан хэвтэж байтал түүний хамаг бие нь дэлбэрэн алдаж, чээжинд нь бяр амтагдан, омог зориг нь оволзоод, ер үүрэндээ тогтон суух аргагүй болжээ. Махир бүдүүн эвэр хошуугаараа өвгөн шинэсийг тоншиж нэг үзвэл, тэр нь нахилзан ганхах мэт санагджээ. Хоёр хөлийн савраараа базаж нэг үзвэл, өвгөн шинэсний мөчир бахиар хавчуулсан мэт үйрч байв. Далавчаа дэлгэн, дэвж нэг үзвэл, салхи шуугин, мод найган, зулзаган бүргэд өөрийн эрхгүй төрөлх үүрнээсээ суга үсрэн хөөрөв.

	Аяа! Жигүүртний хаан бүргэдийн зулзага ийнхүү эр бие өссөнөө мэдээгүй байжээ. Газар дэлхий цэнхэртэн, зулзаган бүргэдийн нүднээ алган дээр байгаа мэт тодхон агаад, түүний бие өд мэт хөнгөхнөөр хөөрч эхлэв. Ийнхүү нисэж явахдаа зулзаган бүргэд бодсон нь:

	Би юуны учир үүрэндээ үхширтэл уйтгарлан хэвтэв? Надад эвэр хошууны зэв, махир саврын хумс, нүдний хурц, далавчны хурд цөм бүрджээ. Би юуны учир өвгөн бүргэдийн арайхийн авчирсан цөвдөл төдийхнөөр амь зогоон, үүрэндээ өдий хүртэл хэвтэв?! хэмээн халаглан "Эр биеийн чадал, омог зоригийнхоо хүчээр хоолны сайныг олж иддэг цаг нэгэнт болжээ!" хэмээн цааш нисэв.

	Зулзаган бүргэд тэнгэрт салхи шуугиулан нисэж явтал, өвгөн бүргэд замд нь тохиолджээ. Өдөржин явсан өвгөн бүргэд нэгэн муу огдой савартаа атгасаар ойртон ирж:

	— Хүү минь чи хаа одно вэ? Би чамдаа амттайхан хоол авчрав гэсэнд зулзаган бүргэд:

	— Үгүй! Би одоо энэ мэт огдойгоор хоол үл хийнэ. Аль олдсоныг бус, аль сайныг шилж идэх цаг нэгэнт болжээ. Би гөрөөлөөр одсугай! гэхэд өвгөн бүргэд:

	— Хүү минь чи хүлээж бай! Чиний өд чинь ургаж, омог зориг чинь орсон ч гэлээ чамд нэг юм дутуу бий. Чи сонс! Үүрэндээ оч! Би чамд агнаж гөрөөлөхийн арга ухааныг зааж өгсүгэй! гэв.

	Омог бардам зулзаган бүргэд хариуд нь:

	— Үгүй, одоо надад дутуу юм үгүй болжээ. Ан гөрөөний арга ухаан гэгч надад хэрэггүй! Чадал хүч муутайд нь хэрэгтэй буй за. Надад тэр бүхэн цөм байна! гэв. Өвгөн бүргэд:

	— Иш хүү минь, тийм бус!... гэтэл омог бардам зулзаган бүргэд өвгөн бүргэдийн үгийг сонссонгүй, салхи сүнгэнүүлэн, нүд алдам цэлийх гүн цэнхэр огторгуйн тэртээ алс өндөрт элэн халин, нисэн одов.

	Зулзаган бүргэдийн нүд үнэхээр хурц ажээ. Хөеөгөө бэлтгэн, өвс ногоо зуугаад явж буй огдой хүртэл тов тодхон харагдана. Залуу бүргэд түүнийг үл тоомсорлов. Цааш нисэж явтал түүний хурц нүднээ талын шаргал үнэг тодхоноо өртөв. Анхны ангаа алтан шаргал үнэгээр эхлэх юутай азтай билээ би гэж омогт залуу бүргэд тэрхэн зуур бодож, түүнээс нүдээ үл салган, улам өндөрт хөөрснөө тэртээ доошоо шууд дайран шүүрэхэд бэлтгэж эхлэв.

	Талын шар үнэг тэрхүү бүргэдийг олж харан, цомцойн сууж байснаа гэнэт улин хуцаж, түүн рүү дээш дээш дүүлэн үсэрч, "залуу бүргэдтэй үзэлцье!" гэсэн мэт архиран уурсаж, бас нэгэн үе уруу харан, урд хоёр хөл дээрээ босон, сэгсгэр сүүлээрээ бүргэдийг даллан бүжиж, даажигнан элдэвлэж эхлэв. Үүнд омогт залуу бүргэдийн уур хилэн буцлан, нүд нь гал цогоор эргэлдэж, улам бүр өндөрт хөөрөн хөөрсөөр байв. Хурмастын залуу эзэн бүргэд намайг энэ муу үнэгхэн элэглэн доромжлов! гэж залуу бүргэдийн уур омог чээжиндээ багтахаа болиход цааш хөөрөх аргагүй болжээ.

	Алсын их өндрөөс тэнгэр газар донсолгосон дуу шуу гаргасаар эгц доошоо, агаар хага зүсэх хүйтэн сум шиг буух нь тэр.

	Омогт залуу бүргэдийн дайралт үнэхээр гайхамшигтай. Талын шар үнэг нэгэн хавтгай хадан дээр гарч "Угтан барилцъя" гэсэн мэт бүргэд өөд үсрэн архирсаар байв. Омогт залуу бүргэд улам бүр хүч аван дорогш шумбасаар байв. Үнэг бүргэдийн ойртон ирэх тэрхэн хурамд сэгсгэр их сүүлээ дээрээ агсан эргэлдүүлж дор нь оров.

	Омогт зулзаган бүргэд хар эрчээрээ "үнэгэн дээр буулаа" гэтэл үнэг сүүлээ шарван булт үсрэв. Залуу бүргэд үнэгний сэгсгэр их сүүлийг хий тэврэн тэр эрчдээ хавтгай чулуу мөргөн, хурмастын залуу эзэн омогт зулзаган бүргэд гэж хэн ч таних аргагүй болтлоо няцарчээ. Харин нөгөө талын шар үнэг буцаж ирээд, хээрийн салхинд өгөршин зэгэлтсэн чулуун дээрх бялдсан халуун цусыг сэжиглэх мэт холоос үнэрлэн уруул жавжаа нэг долоомор аядсанаа баярын зөнгөөр хэдэнтээ хуцаад, эргэн буцаж, суналзан одсон гэдэг билээ.

	 

	
ВАНХАР

	 

	Эрт урьд цагт Боролзой хүү гэж нэгэн сайн анч хүү байжээ. Тэр хүү

	Ванхар гэж нэртэй нэг сайн анч гөлгөн нохойтой юмсанжээ. Боролзой хүү нэг өдөр ан хийж яваад ойн гүнээс өлсөж ядарсан чонын бэлтрэг олж иржээ. Түүнийг тэжээж Ванхартаа хань болох бас нэг анч нохойтой болъё гэж Боролзойхүү бодож гэнэ. Тэгээд бэлтрэгтээ Данхар гэж нэр өгч гэнэ.

	Өлсөж ядарснаас зүс царай алдаж, өрөвдмөөр болсон тэр бэлтрэгийг Ванхар анхандаа их л гайхан хардаг байжээ. Аятай амттай хоол идээд, чонын бэлтрэгийн нүд сэргэж чих нь босож, хэн хүний өөдөөс аврал гуйсан юм шиг царайчилдаг байснаа больж, хараа буруулдаг болж эхлэв гэнэ.

	Ийнхүү өсөж өндийгөөд ирэхлээр нь Ванхар Данхарыг нүд үзүүрлэж, хааш нь ч явуулахгүй хоргоон хуцдаг болжээ. Нэг өдөр Ванхар бэлтрэгийг дайран, шилэн хүзүүг нь тас хазах гэж байтал нь Боролзой хүү мэдээд, ирж салгажээ. Тэгээд Боролзой хүү "Энэ муу нохойн гөлөг, чонын бэлтрэгээс айхдаа нялх балчирт нь цааш нь харуулах санаатай байна. Арга ч үгүй биз дээ. Амьтан болохоор алдар нэрээ бодолгүй яах вэ! гэхдээ би Данхарыг хэчнээн сайн анч болсон ч Ванхарыгаа яалаа гэж нүд үзүүрлэх вэ. Өөрийг нь л муу санаа байхгүй юу? гэж бодоод, Ванхарыг мушгиа хар сураар хэд сайн ороолгосноо:

	— Чи битгий энэ бэлтрэгт атаарх! Алдар хүндээ алдана гэж айвал анд улам сайн бол гэж хэлжээ.

	Түүнээс хойш Ванхар бэлтрэгтэй дассан ч юм уу, аль эсвэл эзнийхээ үгийг ойлгож ухаарсан ч юм уу, ямар боловч Данхартай эвлэж нүд үзүүрлэхээ больжээ.

	Тэгээд Боролзой хүү, Данхар Ванхар хоёрыг дагуулж, олон удаа анд явж, сургууль хийлгэж гэнэ. Данхар ч анд сүрхий сурч сайн анч болохоо харуулж гэнэ. Үүнд нь Боролзой хүү ихэд урамшин баярлаж гэнэ. Данхар өдөр ирэх тутам томрон өсөж, булчин шөрмөс нь чангаран, харсаар байтал тэнхэл тамир сууж, хангайн зэрлэг амьтан байтугай, харсан хүн ч сүрдмээр хачин сайхан амьтан болж гэнэ.

	Харин Данхар тийм сүрлэг амьтан атлаа Ванхарыг харахлаараа нэг л зүрх алдаад байдагт нь Боролзой хүү их л гайхаж "Нялх байхдаа шилэн хүзүүгээ тас хазуулах шахсан нь голд нь орж, одоо хүртэл Ванхараас айдаг болж дээ" гэж бодно. Бас "Ванхар золиг л Данхарын зоригийг баахан үхүүлжээ. Хэрэв тэгээгүй сэн бол энэ дэлхийд түүний айж эмээх юм байхгүй, харин ч ганц найдвартай амьтан болох байсан юм" гэж Боролзой хүү хааяа харуусан бодох боловч "Ванхар Данхар хоёр хоёул минийх шүү дээ" гэж санамагцаа сэтгэл нь засардаг байжээ.

	Боролзой хүү нэгэн өдөр Ванхар Данхар хоёроо дагуулан, олон хоногийн анд мордож гэнэ. Гэр оронгоосоо алс буйд гарсан Боролзой хүүд Ванхар Данхар хоёр, сайн хань нь болж айх эмээх юмгүй байжээ. Анд гарсан өдрөөс эхлээд Ванхар ан хийж базаасангүй, хааяа чандага туулайхан барьж байхад Данхар хар халзан хандгай халтар халиун буга, өл халзан бодон гээд л өдий төдийгөөр нь барьж гэнэ.

	Байн байсаар, Ванхар нь ан хийхээ ч больж өдөртөө овоохойгоо сахин хэвтээд шөнөдөө Данхартайгаа хэрэлдээд амар заяа үзүүлэхээ больжээ. Ванхар нь нэгэн дархины ёроолд гунигтай ч юм шиг хэвтэж, Данхар нь эзэндээ эрхлэн наадна. Энэ бүхэнд Боролзой хүү ихэд гайхаж, Ванхарыг өвчин тусав уу гэхэд эрүүл байжээ. Тийнхүү байтлаа Боролзой хүү "Энэ муу Ванхар ан хийхгүй шөнөдөө намайг унтуулахгүй, сайн ан хийж байгаа Данхартай хэрэлдээд амраахгүй, тэгээд хоол хороосон гайны амьтан болжээ. Ер нь өнөө орой цааш нь харуулна байгаа"гэж боджээ. Тэгснээ "Энэ хоёр өдөр зүгээр мөртөө шөнө болохоор яагаад хэрэлдээд байна. Өнөө шөнө туршиж үзье"гэж боджээ.

	Боролзой хүү унтахдаа Ванхар Данхар хоёроо хоёр талдаа хэвтүүлээд зүүрмэглэж эхэлжээ. Гэтэл Ванхарын архирах дуу гарав.. Нүдээ сэм нээн харвал Ванхар эргээд хэвтжээ. Ажиглаад байвал Ванхар зөв зүгээр байтлаа л Данхар руугаа архиран босож ирээд л эргэж хэвтэж байв. Энэ үед Данхарын яаж байдгийг туршихаар түүн рүү эргэн харж, унтсан болж хэвтэв. Гэтэл Данхарын хоёр нүд харанхуйгаас зэвүүнээр гэрэлтэж өөр рүү нь амаа ангайн, шүдээ ярзайлган сэмхнээр гэтэж өндийв гэнэ. Яг энэ үед Ванхар араас нь архиран босож ирэхэд Данхар эргэн хэвтжээ. Үүнийг Боролзой хүү мэдмэгцээ дотор нь хүйт оргиж үстэй толгой нь арзасхийжээ.

	Боролзой хүү урьд орой Ванхараа цааш харуулсан бол энэ шөнө хөх чонын хоол болох байснаа мэдмэгц чээжинд нь Ванхараа хайрлаж, Данхарыг өших сэтгэл аяндаа оволзжээ. Тийнхүү хэвтсээр арай чүү үүр цайлган, Боролзой хүү босоход хуучин ёсоороо Ванхар дархиныхаа ёроолд хэвтэж, Данхар эзэндээ эрхлэн маасганажээ.

	Наран мандах үеэр бууны дуу их ойг нүргүүлэн дуугарахад муу санаат чонын бэлтрэг сунан унаж, сайн санаат нохойн гөлөг дархины ёроолоос өндийн босжээ. Боролзой хүү Ванхарыгаа дуудаж:

	— Муу тэнэг шуналт эзнээ өршөөгөөрэй, миний хайртай Ванхар! гэж хэдэнтээ толгойг нь илэн энхрийлэхэд Ванхар эзэндээ ойрдоо эрхлээгүйгээ эрхэлж, сүүлээ годгонуулан гийнахдаа хоёр нүднээсээ нулимс асгаруулан байв гэнэ.

	 

	
АНХНЫ АН

	 

	Эгийн гол намуухан урсаж байна. Тэр их ус хаврын догшин цөнгийн дараа уур омог нь дарагдаж, тайвуухан урсаж байна. Хэдэн хоногийн турш оволзсон их цөнгийн үеэр орвонгоороо булга цохиулан шидэгдсэн урийн мод голын эргийн хайрга дээгүүр энд тэнд хэвтэнэ. Хаврын нарны зөөлөн илчинд голын дагуух бургас модон таатайяа зүүрмэглэжээ.

	Батхүү нэгэн том мод сандайлан суув. Малгайгаа авч гишүүнд өлгөөд буугаа мод түшүүлэв. Хоёр шанаа руугаа урсаж байгаа хөлсийг арчин гүнзгий амьсгаа авахад их голын сэрүүн амьсгаа сэнхийж, хамаг бие нь тавигдах шиг болов. Хөлийнхөө шархиран өвдөхийг тэр бээр сая л мэдрэв. Гэвч сэтгэл сэргэлэн байлаа. Голын тэртээ эргийг эмжиж ургасан өтгөн шугуй Эгийн цэлгэр усанд тусаж уран зураг мэт болжээ.

	Батхүү түүнийг сонирхон ажиглаж суутал усан дотор ямар нэгэн юм гүрвэлзэн сэлэх шиг болов. "Энэ холоос загас ингэж харагддаг юм байх даа. Ямар том тул байдаг билээ" гэж гайхаж байтлаа цаана нь голын эргийг дагасан бургасны дундуур нэг амьтан сүлжин явааг олж үзэв. Тэр амьтны дүрс усанд туссан байжээ. Чоно хармагцаа Батхүүгийн нүд орой дээрээ гарч, өөрийн мэдэлгүй буугаа шүүрэн авчээ. Буугаа шагайвал, зүрх оволзож, гар салгалаад хамаг бие сул болсон тул овоо хараа хоёр огт нийлж өгсөнгүй. Анхныхаа анг шагайж үзэж байгаа Батхүү битгий хэл, дол цохисон хашир анчин ч чонотой ийнхүү санаандгүй тулгармагц сандрах нь байдаг ажээ.

	Батхүүгийн ингэж будилж байхад чоно голын цаадах хайрга дээр хүрч ирэв. Тэр амандаа малгайн чинээн хар юм зуусан харагдав. Гэвч холоос чухам юу болох нь мэдэгдэхгүй байв. Голын хайрга даган дээш доошоо хэсэг далжганан шиншилж байснаа Батхүүгийн чиг тушаа ус руу орж явчхав. Батхүү нэгэн үе чонотой халз учрахаас зайлсхийж ялимгүй дээш өгсөж хүлээхээр шийдэж байтал чоно голын урсгалд цохигдон аяндаа уруудаж эхлэв.

	Батхүүгийн хувьд өнөөдөр бол үнэхээр тэмдэглэлтэй өдөр юм.

	Эцэг нь түүнийг буу үүрч ойд гарахыг хэзээ ч зөвшөөрч байсангүй. Олонтоо гуйж гувшсаны эцэст бай буудах зөвшөөрөл авдаг байв. Батхүү бай буудахдаа алдана гэж ер үгүй. Аав нь хааяа түүнийг анд дагуулж явах боловч чимээ шуугиан гаргалаа гэж загнадаг байв. Харин өнөө өглөө аав нь нутгийн, анчдын хамт чонын авд явахыг зөвшөөрсөн төдийгүй, өөрийнхөө бууг үүрүүлжээ.

	Хаврын сүүл цасан дээр чонын мөр хөөж өдөржин тэнэсэн боловч сүүлдээ хурц наранд өглөөний цас ор сураггүй алга болж, энэ их уул хад, ой модны чухам хаана нь чонын үүр байгааг олох баримжаа алдан, гайхширан сууж байтал харин чоно өөрөө ийнхүү угтан хүрч ирдэг байна.

	Батхүү голын эрэг даган ялимгүй уруудаж тосов. Чоно сэлсээр гарч ирэхдээ нэгэн бөөн бургасны цаагуур оров. Тэр ер сэжиггүй яваа бололтой. Бургаснаас цааш газар нь цагаан тул тосон буудахад их л дөхөмтэй ажээ. Гэтэл чоно бургаснаас гарангуутаа ухасхийн хурдлав. Батхүү үүдэн хоймрын хиртэй газраас гурав буудсан боловч оносонгүй. Харин нэг удаа гаслаад амандаа зууж явсан хар юмаа хаячхаад зугтжээ. Чоныг ийм хурдан амьтан гэж Батхүү санаа зүүдэндээ бодсонгүй билээ. Нүд ирмэхийн төдийд л түүний бараа тасрав.

	Чонын бараа тасарсан хойно Батхүү сандарч тэвдсэнээ сая мэдрэв. Түүний зүрх чээжиндээ багтамгүй оволзож, хөл нь биеэ даамгүй салгалан чичирч байв. Хэсэг сууж тайвшрав. Гэнэт "Чоно юу зууж яваад хаядаг билээ" гэж бодов. Очоод үзвэл, урийн модны үндэс байв. Эргүүлж тойруулж үзвэл Батхүүгийн буудсан сумны цараа тэр үндсэнд байв. Чоно зугтаахдаа ачаагаа хөнгөвчилж хаясан нь ч биш, сум тусахын доргилтод алдсан бололтой. Тэглээ гэхэд энэ модыг ямар учиртай зууж явдаг билээ гэж Батхүү ихэд гайхав. Тэгээд "Ус гатлахдаа живэхгүйн тулд энэ үндсийг дэрлэж сэлсэн хэрэг байх нь ээ. Мөн ч ухаантай л амьтан байна даа" гэж бодов. Гэтэл бас нэг зүйл түүний гайхлыг төрүүлэв.

	Тэр модны үндсийг зуугаад ч юм уу, дэрлээд ч юм уу сэлсэн гэж бодоход усанд ер хүрээгүй хув хуурайхан байсан нь хачирхалтай ажээ. "Яагаад энэ үндсийг усанд ч хүргэлгүй эрхэмлэн авч явсан байх билээ" гэж бодсоор Батхүү чонын ус гатлан гарч ирсэн гарман дээр очив.

	Голын хайрга дээр ус савируулсаар явсан мөр нь ив илхэн байна. Чонын мөрөөр хэд алхан, бөөн бургасны дэргэд очвол түүний ёроолд бас нэг хар юм хэвтэв. Сайн ажиглавал, ямар нэг амьтны гүзээ бололтой. Юун гүзээ энд хэвтдэг билээ гээд авах гэтэл юу юугүй хөдөлж эхлэв. Батхүү муухай орилон гараа татаж ухрав. Дараа нь түүнийг модоор өлгөн гаргаж ирээд задалтал улаан цурав таван бэлтрэг байв.

	Бүх юмны учир сая тайлагдав. Тэр гичий өнөө өглөөний их аваар сэжиглэгдэж, үүрээ орхиж, зам буруулан бэлтрэгээ зөөж явсан юм санжээ. Тэгээд Батхүүтэй халз учирч гэнэн залуу анчин хүүг залилах гэж оролдсон ажээ. Батхүү тийнхүү мэргэн буудаагүй сэн бол гичийнд залилуулж ч мэдэх байсан биз ээ.

	 

	
ХАЙДАВ ГЭЖ ХЭН БЭ? 
(Бяцхан тууж)

	 

	Баргын хийд гэж нэршсэн нэгэн багахан хийдийн лам нарыг тарааснаас хойш түүгээр амьтан хүний хөл татарч, эл хуль болжээ. Харин ойрмогоос хийдийн суурин түшиж, шинэ сум төвхнөж эхэлснээс хойш унаа малтай, тэрэг тэмээтэй хүмүүс үзэгдэн хөл хөдөлгөөн орох төлөвтэй. Хийдийн гороо хаяалан амьдарч байсан ядуучуул дээр бас ч хэд гурван айл нэмэгдэв. Хийдийн сууринг ашиглах санаатай шинэ сумын төв энд буусан боловч цагийн эрхэнд идэгдэж, олон жилийн нар салхинд өгөршсөн хэдэн муу яйжгай байшингаас авах гээх юм нь даанч ховор ажээ. Бас зарим боломжтой нэг нь цөм эзэнтэй болчихжээ. Тэгээд ч шинэ сумын төвд юун их сав шаардагдах билээ. Сумын дарга, бичээч, зарлага тэргүүтнүүд сумын контор гэх улаан туг хийсгэсэн нэгэн гэрт айвуухан багтаад байв. Харин хуучин суурин газар буусных өртөө цайны газар нэг муу байшинд байрлав.

	Эргэн тойрон халгай шарилжинд баригдсан хуучин сууринд байрласан шинэ сумын төв дээр лам захтай хуучин хөвөнтэй дээлийн тамтаг мөрөндөө углаж, нарийн сур бүсэлсэн арав гаруй насны нэгэн навсгар жаал амьтны ад болон тэнэнэ. Тэр бээр зуны халуун ид шатаж байхад навсгар хөвөнтэй дээлээсээ салахгүй мөртөө үргэлжийн хөл нүцгэн явна. Ядуугийн зовлон гэгч яах билээ. Магадгүй тэр хүү эхээс төрөхийн хөлдөө гутал углаж үзээгүй ч юм бил үү, хэн мэднэ. Ямар ч гэсэн хүүгийн хөл хуруу зузаан сайраар хуягласан тул хэр баргийн хатуу хүтүүг тоохоо больж халуун хүйтэн нэвтрэхээргүй болжээ. Хүү хийдийн хэдэн яйжиг байшинг тойрон өдөржингөө шувуу намнах буюу эсвэл аль дайралдсан айлд ойр зуур зарагдан, цай хоолны шавхруу олж бор гэдсээ тэжээнэ. Харин орон гэрээр мундахгүй, эвдэрч нурсан хэдэн муу пин түүний гэр орон билээ. Түүний нэрийг Лувсан гэнэ. Харж хандах ах дүү садан гэхээр юмгүй, өнчин өрөөсөн хүү ажээ.

	Багаасаа сайн санаат айл айлаар дамжин хэсүүчилсээр өдий зэрэгтэй болсон нь түүнд дээд зэргийн аз байв. Лувсан хүү хааяагүй тэнэсээр яваад энэ Баргын хийдэд ирж шавь орон, нэгэн ламынд зарагдсан нь бурхан багшийн хүртээсэн хишиг байжээ. Тэгээд хийдийн хэд гурван банди нартай нийлж, яамай амьдарч байв. Гэвч түүний аз дутахад хийд тарж лам нар нь хар болох нь хар болж, цөм л учраа олоод, банди нар ч гэр орондоо харьцгаажээ.

	Лувсан хүүгийн зарагдаж байсан Самдан гэгч нас өндөр өвгөн гэлэн том хар гэрээ чирэн хөдөө тийшээ нүүжээ.

	Хийдийн буурин дээр нэгэн үе Лувсан хүү, Хайдав гавж хоёр хоцорсон билээ.

	Хайдав гэгч шазруун шалмаг лам нэгэн хэсэгтээ хоосорсон хийд сахин байв. Тэгээд нэг өдөр нүүх болж хамаг юмаа хэдэн тэргэнд ачаалж байгаад, хийдийн хэдэн байшингийн дундуур дэмий тэнэж, шувуу чавхдаж явсан Лувсан хүүг дуудаж:

	— За хө, Ардын нам, Ардын засаг гэгч ядуучуудад аргагүй ээлтэй юм байна даа. Хийд тарааж, намайг хоолноос минь салгаад, чамайг хоолтой золгуулж байх шив дээ. Бор шувууны мах амттай юм уу? гээд хо хо хо гэж инээснээ:

	— Ардын засаг гэгч чийчаанаараа ирж чамайг залаад, сайд болгох байлгүй гэж ёжилсноо гэнэт "Ардын нам засагт өширснөө энэ муу нусгай жаалд гаргаад ч яах юм билээ дээ" гэж санан, хөх инээд нь хүрч, "Би ч яах вэ, үхтэлээ идэх хоолтой хүн. Энэ муу жаал л хэцүү байна. Амьтан хүний буянаар арай ч өлбөрчихгүй биз дээ" гэж өрөвдөн бодов. Тэгээд их л дэлгэр сэтгэл гаргаж, хэдэн боовны хэлтэрхий өгч "яв" гэж дохив.

	Лувсан хүү салбагас хийн газар сууж, боовыг хоёр гардан аваад, буцаж чавхдан алга болов. Тэр бээр жолоо таталгүй гүйсээр явж, нэгэн байшингийн булан тойронгуут сууж, боовноосоо үмхэлж гарав. Тэгж суухдаа Хайдав гавжийн боовны амттайг гайхаж сууснаас бус, түүний юу хэлснийг ер эргэцүүлэн бодсонгүй. Эргэцүүлэн бодоод ч ойлгож гүйцэхгүй юм чинь дээ. Харин хожим нь "Чийчаан гэж ! өөрөө явдаг тэрэг байдаг юм гэнэ! билээ. Тэр тэрэгний тухай гавжтан хэлсэн. Түүнийг нэг үзэх юмсан" гэж бодон, шохоорхох төдий өнгөрчээ.

	Ийнхүү өдөр хоногийг өнгөрөөн байтлаа Лувсан хүү нэг өглөө сумын төв дээр урьд үзээгүй сонин хүүтэй учрав. Зуны нэгэн халуу дүүгсэн өдөр байшингийн сүүдэрт сууж байтал хаанаас хэзээ гарч ирснийг бүү мэд. Бараг өөрийн нь үеийн бол уу гэмээр, мөрөвчтэй суран бүстэй, булгаарин цүнх зүүсэн, гялалзсан хар гуталтай, гэзэг ч гэхэд гэзэг биш янзын үстэй, хэвлүүн хөгжүүн нь аргагүй нэг хүү хажуугаар нь подойтол алхаж явав. Тэр хүү Лувсанг ер "Хүн байна" гэж тоосон шинжгүй салхи татуулан алхаж өнгөрөв. Лувсан эхлээд гайхан мэлэрч, түүний араас ширтэн байснаа, гэнэт зүггүй дур нь хөдөлж тас хийтэл шүгэлдэв. Шулуун алхаж явсан тэр хүү гэнэт зог тусан эргэжээ. Тэгээд Лувсан хүүг олж хармагцаа хэд алхсанаа гараар дохин "Нааш ир!"гэж дуудав. Лувсан хөдлөлгүй суусаар байв. Тэр шинэ хүү Лувсанг хөдлөлгүй суугаад байхлаар шууд ойртон ирэв. Лувсан энэ үед "Зодолдвол дийлэх бол уу, дийлдэх бол уу?! гэж бодож сууснаа нударгаа зангидан харуулав. Тэрхүү ер айсан шинжгүй, зоригтой алхалсаар ирэхэд Лувсан сандран босож байшин тойрон зугтаажээ. Шинэ хүү түүний хойноос хөөсөн ч үгүй "Хүүе, хүүе" гэж хэд дуудаад чимээгүй болов.

	Удалгүй бяцхан сууринд багтахгүй сонин яриа айл айлаар дамжин, Лувсан хүүгийн чихийг хүртэл дэлдэв. Лувсан тэр яриаг гэрийн гадаа аарц шүүж суусан айлын авгай нарын хоорондоо ярилцаж байхад анх сонсоод, энэ ертөнцийн бүх хэрэг өөрийн нь гадуур өнгөрч, өөрт нь огт хүртээлгүй юм шиг болж байдаг болохоор, мөн л тийм маягаар хайнга хандаж байсан боловч тэдний ярианы сэжүүр өөрт нь чиглээд ирэхлээр эд ер юу яриад байна" гэсэн шиг лавлан анхаарав. Авгай нар их л сониучлан ярилцана.

	Үнэхээр ч сонин яриа байлаа.

	— За тэгвэл манай сум сургуультай болж дээ гэхэд нөгөө нь

	— Юу заадаг юм бол. Тангад ном заах юм бол уу?

	— Үгүй юм байх аа! Сургуульд монгол бичиг заадаг юм гэнэ. Тангад ном заахыг хориглосон юм шив дээ гэж гурав дахь нь хэлэв. 

	— Үгүй, тэгээд тэр жаал хүү монгол ном заах хэрэг болж байна уу?

	— Тийм гэнэ ээ. Чөтгөрийн бага нь адтай гэж үнэн юм даа. Багшийн сургууль төгсгөсөн, эрдэм номтой хүү гэнэ.

	— Үгүй ер өө, манай энэ Лувсантай л үеийн хүүхэд билээ дээ.

	— Тийм ээ. Арван наймтай юм гэв үү дээ. Лувсан! Чи хэдтэй билээ?

	— Тэдний ойролцоо сууж байсан Лувсанхүү арзайтал инээсээр босож ирээд:

	— Би бар жилтэй арван тавтай байх аа.

	— Тэгнэ ээ чи, тэр багштай бараг үеийн юм байна. Лувсан минь ингэж дэмий тэнэж явахаар тэр хүүгийн байгуулах сургуульд л орж үз. Монгол бичиг сурвал аштай юу дээ.

	— Хай даа, Лувсан шиг хүн монгол бичиг сураад ч яах юм билээ дээ. Ямар түүнийг идэх юм биш! гэж нэг авгай хэлэхэд нөгөө нь:

	— Сургуулийн хүүхдийн хоол хүнс хувцас хунарыг сангаас гаргах юм гэнэ билээ. Юм сурахаа байг гэхэд бэлэн хувцас, хоол хоёр нь Лувсандаа дээдийн юм байхгүй юу.

	Энэ үг Лувсангийн анхаарлыг гойд татав. Чи эрдэмтэй лам болж чадах хүү шүү гэж хэзээ нэг өдөр түүний ухаан сэргэлэнг лам багшийн магтан хэлж байсныг тэрхэн зуурд санан, бяцхан Лувсан "Хэрэв тэр сургуульд нь ордог юм аа гэхэд хувцас хунар ч яах вэ, эрдэм номыг нь сайн сурч чадна" гэж боджээ. 

	Чухамдаа тэр үед Лувсанд хоол 5 унд, хувцас хунар нь гол зүйл байсан боловч хүн биеэ үгүйлдэггүй, санаа нь үргэлж уулын оройд явдаг болохоор ингэж бодсон хэрэг. Гэвч Лувсан өөрөө сургуульд ороход давж дийлэхгүй саад хийснээ бас бодож, гол нь харлав. Юу гэвэл тэр өчигдөрхөн "сургуулийн шинэ багшийг танилгүй элэглэн гомдоосон тул тэр яавч намайг сургуульдаа оруулахгүй" гэж бодохоос гэмшивч баршгүй шиг санагдаж байв.

	Лувсангийн ингэж халаглаж байхад шинэ багш тэс өөр зүйл бодож байв. Тэр өчигдөр хийдийн балгасан дотор Лувсан хүүтэй учирсныхаа дараа нэг их олз олсон мэт баярласан байжээ. Тэр бээр "Анхныхаа сурагчтай учирлаа" гэж лавтай боджээ. Энэ нь ч үнэн байлаа. Лувсангийн зугтсаны дараа сумын даргатай очиж уулзахад:

	— Чи тэр хүүг сургуульдаа бүртгэж болно. Нэрийг нь Лувсан гэдэг юм. Өнчин өрөөсөн хүү. Энэ сумын төв дээгүүр дэмий тэнэж, амьтан хүнд зарагдаж өдрийг бардаг хүн дээ гэсэн байжээ. Тэгээд л Дэмбэрэл багш (тэр багш-хүүгийн нэрийг Дэмбэрэл гэдэг юм) сурагчдын бүртгэл гэдэг дэвтэр дээрээ анхныхаа сурагчийн нэрийг Лувсан гэж бичив.

	Тэр өдөр Лувсан хүү хэдийгээр "намайг сургуульдаа авахгүй дээ" гэж бодсон ч "Соронзонд татагдсан төмрийн үйрдэс" шиг сумын конторын ойролцоо өдөржин эргэлдэв. Сумын дарга сургуулийн багш хоёр юугаа ярьдаг юм, өдөржин контороос гарсангүй. Оройхон хирд сумын дарга Дамдин гуай түрүүлэн гарч ирэхэд Дэмбэрэл багш удаа нь дагаж явав.

	Лувсан, Дэмбэрэл багшийг үзмэгцээ зугтаах гэтэл Дамдин дарга түүнийг дуудан зогсоож, ханцуйнаас нь бариад, Дэмбэрэл багш руу:

	— За, Дэмбэрэл багш энэ сурагчийг хүлээж ав! Чи бид хоёрт ч ийм бэлэн сурагч ховорхон л тааралдах байх даа гэв. Үнэхээр ч сумын даргын хэлснээр Лувсан шиг бэлэн сурагч ховор тааралджээ. Тэр өдөр сумын дарга Дамдин гуай Дэмбэрэл багш хоёр өдөржингөө конторлож сургууль байгуулах тухай ярилцжээ.

	Шинэ тутам байгуулагдсан сумд шинээр сургууль нээх гэгч хэцүү түвэгтэй нь хэн хэнд нь тодорхой! байлаа. Гэвч яах вэ, хир чинээгээрээ л хэлэлцэн, 25 хүүхдийн нэрс гаргаж, тэднийг нэг сарын хоол хүнстэй ирэхийг эцэг эхэд нь мэдэгдсэн зар бичиг багуудад тараав. Тэр зар бичигтээ цаашдаа сургуулийн сурагчдыг улсаас хоол хүнс хувцас хунараар хангах зорилготойг давхар мэдэгдэв. Сурагчдын цуглартал хичээл хийх орон гэр төхөөрөх боллоо.

	Ингэж тохиролцоод долоо хоноход бүтсэн юм байсангүй. Нэг ч хүүхдийг эцэг эх нь сургуульд суулгахаар ирүүлсэнгүй. Дондог баяныхаас гэр зээл авахаар ярилцаж тохиролцсон нь цаг дээрээ. "Бэлэн мөнгөөр ярина" гээд өгсөнгүй. Тэдэнд бэлэн мөнгө хаа байх билээ. Харин энэ завсар Лувсан л жаргалын дээдийг эдлэв. Дамдин гуай Лувсанг Дэмбэрэл багшид "барьж" тушаасан цагаас хойш Дэмбэрэл багш Лувсанг "алдчих вий" гэсэн шиг дэргэдээсээ холдуулсангүй. Түүнийг нэг өглөө тайны гэрт хөтлөн аваачаад:

	— За, хоёулаа хичээл эхэлж орон байртай болтлоо энд байна гэв. Тэгээд тайны галчийн хийсэн банштай шөл, хонины тарган махыг ёстой нэг дураараа идэв. Лувсан угаас амьтны гар харж хооллож явсан болохоор нэрэлхэх гэдгийг ер мэддэггүй байжээ. Үүнд нь тайны галч дургүйцэн, үе үе хялам хялам хийхэд Дэмбэрэл багш сэтгэл зовж:

	— Өвгөн ах аа, та миний идсэн хоолон дээр л тэмдэглээд байгаарай гэв. Тайны өвгөн:

	— За хүүхээ, сарын эцэс болж цалин буухад авах юм танд үлдэхгүй шүү дээ. Наадах чинь мангас л гэсэн үг! гэхэд багш

	— Зүгээр зүгээр гэв.

	Энэ яриа Лувсанг ялимгүй хатгах мэт болов. Уг нь иймэрхүү яриа түүний чихэн дээгүүр өнгөрдөг байсан бөгөөд хүн өөрийг нь сайн муу хэлэх өөрт нь ер хүртээлгүй мэт боддог байснаа Лувсан энэ удаад хорхой биедээ хүрэхэд атирдаг шиг эмзэглэв. Энэ бол сургуулийн сурагч болсон хүний анхны шинж тэмдэг ч байсан байж болох юм. Лувсан хүү Дэмбэрэл багштай хамт долоо хоноход л бодох санах юмтай болсноор барахгүй сэтгэл зовох, эрмэлзэх юмтай болсон байв.

	Тайны гэрт идэх хоол унтах ор бэлэн байдаг болохоор маргаашаас нь л эхлээд, хоол унданд ховдоглохын оронд сургууль хичээл гэдэг нь хурдан эхлээсэй" "Бичиг үсэг сурах сан" гэж бодох болов. Хүүхэд ер цуглахгүй болохоор сэтгэл нь сүүлдээ Дэмбэрэл багшийнхаас дутуугүй шаналах болжээ. Дэмбэрэл багш Лувсан хоёр хамт долоо хоноход дотно сайхан танилцав. Лувсан нутаг орны байдлыг багшдаа тодорхой ярьж өгөв. Хоёул дуу шуутай хөгжилтэй байв. Гэвч хүүхэд цугларахгүй болохоор хэн хэний нь сэтгэл зовниж дуу шуу нь хураагдана. Лувсан нэг: шөнө ер унтаж чадсангүй, орондоо эргэн хөлбөрөн хэвтэхдээ Баргын хийд дээр хамт байсан хэдэн банди нараа нэхэн бодож гарлаа. Тэдэнтэй элдвийг ярилцдаг байснаа санав. Сээвэн Гончиг гэж нэг хүү "Тангад ном сурахаас монгол бичиг сурсан нь дээр!" гэж ярьдгийг санав. Сургуульд орж, монгол бичиг заалга гэвэл тэр лав дуртай ирнэ дээ гэж бодлоо. Тэгж байснаа хамт сурч байсан найз нараа очиж хөөж ирмээр санагджээ. Тэр ийнхүү нойргүй хонож, өглөө босоод энэ бодлоо Дэмбэрэл багшдаа хэлбэл, тэр ихэд шохоорхон сонсож, баясгалантайгаар инээмсэглээд:

	— Ер нь би сумын даргатай уулзаад ирье гээд гүйн гарав. Дэмбэрэл багш удалгүй буцаж ирэхдээ:

	— Ай хө, хоёулаа айлуудаар явж, хүүхэд цуглуулна гээд том булгаарин богцоо уудалж гарав. Богцноосоо бас нэг гялалзсан хар гутал гаргаж ирээд:

	— Ай хө Лувсан! Чи үүнийг өмс! Би чамд энэ гутлыг бүр өгье гэв. Лувсан тэр гутлыг хараад айх шиг болж, тээнэгэлзэн суусаар байв. Дэмбэрэл багш:

	— Өмс, өмс! гэж шаардаад, өвөр дээр нь авчирч тавив. Лувсан "Дүүрсэн хэрэг, гэж бодоод өмсчихжээ. Хөлдөө углаж байхад гялалзаад, нүүр гар нь гутлын түрийнд тусаад байх шиг санагдав. Өмссөн хойно хөлд эвтэй гэдэг нь яах аргагүй аятайхан, хөнгөхөн өөрөө явчихмаар санагдав. Лувсан ийм гутлыг гайхах нь арга ч үгүй биз. Торгон савхин гутал гэдгийг энэ сумандаа анх удаа Лувсан л өмсөж байгаа хэрэг шүү дээ. 

	Тэгэх тусмаа тэр амьдралдаа өөрийн гэх гутал өмсөж үзээгүй хүн. Магадгүй, ийм гутал өмсөх гээд өдий болтлоо Лувсангийн хөл нүцгэнээрээ явсан юм бил үү, хэн мэдэх вэ. Бас Дэмбэрэл багш нарийн хир сууж, ялимгүй хуучирсхийсэн цэнхэр тэрлэгийг гаргаж, өлзий хээтэй шар дурдан бүс бүслүүлээд, хар тууз малгай өмсгөв.

	Одоо түүнийг "Баргын хийдийн навсгар Лувсан" гэж хэн ч танихгүй, өөрөө ч өөрийгөө андуурмаар болжээ. Хувцас гэдэг хүний чимэг ажээ. Хүний сүр жавхлан хувцастайгаа ямар нэг хэмжээний холбоотой биз ээ. Одоо харахад Лувсан тэнэмэл нусгай жаал биш хэний боловч хараа булаам тэгш сайхан биетэй гоолигхон залуу болов. Багш сурагч хоёрын хөдөө явахаар бэлтгэж байхад өртөөний уяан дээр хоёр морь бэлэн зэлэн болсон байв.

	Тэр хоёр мориндоо мордож сумын төвөөс баруун урагш нуурын хоолой чиглэн "сээвэн" Гончигийн гэрийг зүглэв. Замд нь тайны галч өвгөн тэргээр ус зөөж явснаа уулзаж, Дэмбэрэл багшаас:

	— Багш аа! Лувсан хүүг таныг иртэл хооллож л байх уу гээд "Бас нэг шинэ багш нэмэгдэж дээ" гэж Дэмбэрэл багштай цуг явж байгаа морьтон харан асуув. Дэмбэрэл багш инээмсэглэж:

	— Лувсан маань энэ л явж байна шүү дээ гэхэд өвгөн галч нүдээ арчин байж хараад:

	— Ээ Насаа нэммэр! Өвгөн зөнөж, нүд юм харахаа больжээ гэж өөрийгөө хараасаар хоцров. Арга ч үгүй шүү дээ, өвгөн галч битгий хэл тэр өглөө сумын төвийнхөн цөмөөрөө тэр хоёрыг хараад "Бас нэг шинэ багш нэмэгджээ" гэж андуурсан юм чинь.

	"Явсан хүн яс зууж, хэвтсэн хүн хээл алддаг" гэдэг үнэн юм даа гэж Дэмбэрэл багш буцаж ирэх замдаа бодож явав. Тэр хоёр есөн хоног айл хэссэний үр дүн гарч, долоон сурагчтай болоод буцаж ирлээ. Тэдний ирэхэд"Сээвэн" Гончиг амандаа хүрч, сумын төв дээр ирчихсэн угтав. Үүнд тэд үнэхээр баярлав. Гончигийн эцэг үнэхээр их сүжигтэй хүн ажээ. Уг нь Гончигийн эцэг "Би лам багшаасаа асууж байж болно" гээд ер хөдлөх янзгүй байжээ. Эцгийнхээ буруу ишилсэн сүх шиг өөрийнхөөрөө зүтгэдгийг сайн мэдэх тул Гончиг тэр хоёрт "Та нар манай аавтай учраа ололцохгүй байх. Би аргалаад очно" гэж хэлээд явуулсан юм байжээ.

	Хөдөө нутгаар Лувсанг дагуулж, явсан нь үнэхээрийн хэрэгтэй болов. Дэмбэрэл багш, Лувсанг ядуу зүдүү болохоор нь өрөвдөж хайрласандаа л хувцасласнаас биш хөдөө явж, хүүхэд цуглуулахад нь ингэж хэрэг болох юм гэж санаа зүүдэндээ ч бодсонгүй ажээ. Дэмбэрэл багшийг дагаж яваа сургуулийн анхны сурагч Лувсанг хармагцаа хүүхдүүд ч ихэд шохоорхож, цөм л түүн шиг болохыг хүсэв. Эцэг эхчүүдийн санааг эргүүлэхэд ч тус болов.

	Сумын захиргаанаас сургуульд хүүхдийг нь дуудсан зар бичигтэй ангайлдуулан Баргын хийдийн лам нарын тараасан бас нэг "Зар бичиг" ам ам дамжиж явааг тэд сайтар ойлгоогүй ч гэсэн түүнийг амьдрал дээр няцааж явлаа. Тэдний буцаж ирэхэд сумын захиргааны дахин дуудсанаар арван нэгэн хүүхэд сумын төв дээр ирсэн байв. Үүнийг мэдээд, Дэмбэрэл багш баярласандаа золтой л хүүхэд шиг цовхчсонгүй. Лувсан ч гэсэндээ баярлахгүй байж яахин чадах билээ.

	Хөдөөнөөс буцаж явах замдаа Лувсан:

	— Долоон хүүхэдтэй сургууль байж болох уу? гэж ихэд сэтгэл зовж яваагаа мэдэгдэж асуухад Дэмбэрэл багш цаашлуулж:

	— Дордохын долоо гэж хаашаа ч юм дээ. Ядахдаа наашлахын найм байвал зүгээрсэн дээ гэхэд:

	— Багш тантай нийлээд л сургууль маань наашлахын найм болно шүү дээ! гэж Лувсан тэр дор нь хариулж билээ. Энэ нь "Сургууль байгуулах гэж надаас ч дутуугүй сэтгэл тавьж догдолж байна даа" гэсэн бодлыг Дэмбэрэл багшид төрүүлж билээ.

	Тэгэхэд одоо арван есүүлээ болжээ.

	Бас аз ч гэх үү, эз ч гэх үү, тэдний хөдөө явж байхад нэг хэрэг бүтжээ. Юу гэвэл сургууль хичээл хийх гэртэй болсон байв. Хийдийн арын цагаан дэвсэг дээр том бор гэр барьж, улаан туг хийсгэсэн байлаа. Лувсан тэр гэрийг хармагц танив. Тэр бол Лувсангийн жил хиртэй амьдарсан Самдан гэлэнгийн гэр яах аргагүй мөн байв. Хожим учрыг сонсвол, ганц бие өвгөн лам тэр үеэр нас барж, ханхай гэр нь эзгүй хоцорсон юм байжээ. Ингэж багш сурагч байр гурав бэлэн болж сургуулийн хичээл эхэлжээ. Яах вэ санасныг бодвол гайгүй. Сургуультай болсондоо сумын дарга ч сэтгэл амарч, багш Дэмбэрэл ч баяртай байв. Эл хуль сумын төв ч хөл хөдөлгөөнтэй болж, хүүхдүүд өдөр шөнөгүй шуугилдах боллоо.

	Сургуулийн хичээл шуударч, багш сурагчид овоо зүгшрэн сар шахам болж байтал бас нэг гай таарав. Сурагчид том бор гэртээ хичээлээ хийж, тэндээ унтдаг байв.... Хүүхдүүд өдөртөө хичээл хийж, оройжин шуугилдаж, шөнө дүл болсон хойно унтдаг байв. Тэд орондоо ороод, банди нар тэргүүлэн элдэв чөтгөр шулмын тухай үлгэр домог хүүрнэлдэнэ. Тэгж байтал, нэг шөнө тооноор нь юу юугүй "Элсэн бороо" оров. Хүүхдүүд айж сандрахдаа орондоо толгой битүүлэн хэвтэцгээв. Маргааш өглөө нь үзэхэд баахан элс тооноор нь орж ирсэн байв. Тэр өдөртөө багш сурагчид гайхалцан өнгөрчээ. Дараа шөнө нь "Элсэн бороо" бүр их шаагин орж, хүүхдүүдийг их л сандаргажээ. Энэ тухай Дэмбэрэл багш сумын захиргаанд мэдэгдэхэд Дамдин дарга их сэжиглэв.

	Тэр сүрхий сүжигтэй хүн бөгөөд "Энэ талаар лам багшаас асууя" гэхэд багш эрс татгалзжээ. Асуух лам багш нь хийдийн гавж агсан Хайдав гуай байжээ.

	Хайдав гуай хийдээ орхин нүүсний дараа "Хар боллоо" гэж хам ба торгон дээл өмсөж, хутга зүүн, жороо морь унаж, хаа сайгүй айл хэсэж явдаг болсон юм. Тэр, сумын төвөөр өдөр бүр ирдэг байв. Дамдин гуай Хайдав гавжийг хүрээд ирэх байх гэж харуулдан, хоёр гурав хонов. Тэр хойд давааны арын айлуудаар яваа сураг сонсогдож байв.

	Элсэн бороо ч дахин орсонгүй. Ингээд чимээгүй болох юм бол уу гэж бодож байтал нэг шөнө бүр их сүйдтэй юм болов. Тэр шөнө "Элсэн бороо" шаагьтал асгарснаас гадна хутга шөвөг, хана туурга нэвт сүлбэн орж ирж байв. Хүүхдүүд ухаан алдтал айж, гэрийн голд атгасан шагай мэт бөөгнөрөн дагжин чичирсээр хонов. Маргааш нь ч хүүхдүүд айж сандраад, зарим нь халуурч бүлээрээд, хичээл хийх аргагүй болов.

	Тэр өдөр Дамдин дарга Хайдав гавжийг олж уулзахаар мордох гэж байтал сайн хүн санаагаар гэгчээр ашгүй өөрөө хүрч ирэв. Гавж мэргэн айлдахдаа Самдан гэлэн үхээд "Босоо ороолон" болжээ.

	Хүүхдийн амь насанд аюултай байна. Даруй аврал гүрэм хийлгэж, сор залж, дарах хэрэгтэй! гэжээ. Тэгээд Дамдин даргын хүсэж гуйсан ёсоор Хайдав гавж хийдийн лам нарыг цуглуулж, энэ ажлыг хийх болов. Дэмбэрэл багш энэ тухай дуулаад дотроо ихэд дургүйцсэн боловч Дамдин даргын эрхэнд аргагүй оров. Дамдин дарга "Сүжигтэн олны аяыг дагахгүй бол сурагч ч үгүй, сургууль ч үгүй болно! гэж учрыг ухуулахад тэр бээр дотроо дургүй ч гэсэн чимээгүй суухад хүрэв. Үнэхээр хэд хэдэн хүүхдийн эцэг эх энэ сургаар хүүхдээ аваачихаар сумын төв дээр ирсэн байв. Тэдэнд Дамдин дарга учрыг хэлж нутаг буцаажээ.

	Лам нар ч сумын төв дээр нэг дуунаар цуглав. Тэд гурав хоног аврал гүрэм хийж, цан хэнгэрэг балбан, сургуулийн дэвсэг дээр (тэр дэвсгийг Цагаан дэвсэг гэдэг байснаа сургууль нээснээс хойш сургуулийн дэвсэг гэдэг болжээ) үүр зөгий шиг дүнгэнэв. Тэндээс үнэн худал нь мэдэгдэхгүй элдэв цуу үг тарсаар л байв. "Самдан гэлэн босоо ороолон болоод их хатуу байна гэнэ. Савхин гуталтай, мөрөвчтэй суран бүс бүслээд, хар туузан малгай өмсөж ирээд, Хайдав гавжийг дарж унагаад босгодоггүй гэнэ. Хурсан олон арай чүү салгаж гэнэ. Баргын хийдийн танил лам нартаа яавч дарагдахгүй юм байх аа. Хуучин вангийн хүрээний лам нарыг авчрах гэж байгаа... гэнэ" гэх мэт үгс хүн бүхний чих дэлсэв.

	Сургуулийн хүүхдүүд тайны гэр гал тогоо хоёртоо хуваагдан байж, өдөртөө хагас дутуу хичээл хийсэн болж байтал гэнэт нэг өдөр зар тараасан юм шиг хөдөөнөөс эцэг эхүүд ирж хэл ам ч үгүй хүүхдээ аваад буцацгаав. Дэмбэрэл багш Лувсан хоёр л үлдэв. Тэгж байтал нэг шөнө лам нар сор залж, сургуулийн дэвсэг тэр аяараа улаан гал дунд умбан хонов. Маргааш өглөө нь үзэхэд сургуулийн гэрийн буурин дээр бөөн хар нүүрс л үлджээ. Гэвч амьтан хүний яриаг сонсоход "Босоо ороолон ер дарагдаагүй гэнэ. Сор залж, гэр шатаахад тооноороо хар хэрээ болон нисэн одож гэнэ..." гэж сонсогдсоор байв. Дамдин дарга, Дэмбэрэл багш, Лувсан хүү гурав учраа ололгүй хэд хонов. Тэд уул хэргийн тухай аймагт бичиг явуулж, түүний хариуг хүлээж байв. Гэтэл ашгүй аймгаас "Сургуулийн хэрэгцээний гэрийг ирж ав" гэсэн хариу ирүүлжээ. Дэмбэрэл багш Лувсан хүү хоёр магнай хагартал баярлаж, тэр нэг өглөө нар битүүгээр хэдэн үхэр тэрэг хөллөн, аймгийн төвийг чиглэв.

	Арваад хоногийн дараа сургуулийн дэвсэг дээр дүнхийсэн хоёр цагаан гэр баригдав. Хүүхэд ч цуглав. Дахин хичээл эхлэв.

	Хичээл тарсны дараа аймгаас тээвэр хийхээр авсан айлын хөсгийг буцааж өгөхөөр Лувсан хэдэн шар тэрэг хөтлөн, баруун давааг чиглэн хөдлөв. Нар жаргасан хойно айлуудад хүрч, хөсгийг нь өгөөд буцав. Лувсан шөнө дөл болж байхад сумын төвийн арын жалга уруудан орж ирэв. Тэр явган болохоор морь тэрэгний замаар ч явсангүй дөтийг харжээ. Жалга уруудаад гүйж явтал нь хажууд нь дөрөө хан хийх шиг болж морь тургив. "Шөнө дунд ямар амьтан энд явж байдаг билээ?!" гэж гайхан зогстол хажууханд нь харанхуйд морьд байв. Хүрээд очтол эмээлтэй хазаартай гурван морь байна. Нэг нь лав Хайдав гавжийн хүрэн жороо морь зүсээрээ байна. Нөгөө хоёрын нэг нь өртөө халиун морь шиг боловч харанхуйд сайн танигдахгүй байв. Лувсан эхлээд "Алдагдсан морьд энд яваад иржээ. Нэгийг нь унаад, бусдыг нь хөтлөөд явдаг хэрэг" гэж бодож байлаа. Тэгсэн чинь тийм биш бөгөөд гурвуул нэг хус модонд уяатай байв. Гэтэл хажууханд хэдэн хүн дүнгэр дүнгэр ярих сонстов. Лувсан сандрахдаа дэргэдэх харганын бут руу шигдэн суув. Удалгүй гурван хүн ярилцсаар морин дээрээ ирэв. Нэг нь Хайдав гавж, нөгөө нь Соном гэвш, гурав дахь нь танигдахгүй байв. Хайдав гавж:

	— За та хоёр гэртээ харьцгаа. Мэдээтэй яваарай. Би сумын төв орно. Маргааш юу болохыг сонсъё. Маргааш аяндаа шуугиан гарна. Тэгэхэд та нар? Өнөө Босоо ороолон чинь сургуулийн хүүхдэд их л лав шүглэж дээ. Энэ ч дээ, хэдэн хүүхдийн толгой залгиж байж л арилах бий вий дээ гэж л ярьж сууна шүү. Тэгэхдээ та нар дахин түүгээр хэд хоногтоо очихын хэрэг огт үгүй. Яг долоо хоногийн дараа би та нартай уулзана. Тэр болтол айлуудаар л явж байгаарай гээд мордоцгоов.

	Тэдний явсны дараа Лувсан сургуулийн хүүхдэд "Босоо ороолон шүглэж..." гэснийг нь сонсоод, харанхуйд ухаан алдталаа айн, хар хурдаараа сумын төвд хүрч ирэв. Ирэхэд нь хүүхдүүд гэрийнхээ голд бөөгнөрөөд, дагжин чичирч суув. Тэд бас л элсэн бороо орсон тухай ярив. Тэр шөнө Лувсан ер унтсангүй, орондоо эргэн хөрвөн хэвтэхдээ өнгөрсөн шөнийн явдлыг харьцуулан, нэг хэрэг явдлын сэжүүрийг барин алдан өнгөрүүлжээ.

	Маргаашнаас нь бас л цуу яриа.

	"Өнөө Босоо ороолон чинь" сургуулийн хүүхдэд шүглэчхээд савхин гутал, хар туузан малгайтай сурагчдын байрыг тойрч гүйгээд л  "Элсэн бороо" оруулаад л байна гэнэ... гэх мэтээр амнаас ам дамжиж эхлэв. Лувсан тэр өдөржин хичээл дээр бодлогошрон суув. Өнгөрсөн шөнийн явдал өөрт нь зүүд шиг санагдаж "Багшдаа хэлбэл юу гэх бол. Үнэмших бол уу, яах бол" гэж эргэлзэв. Дэмбэрэл багш Лувсангийн нурмайн суухыг ажиглаж:

	Бие чинь зүгээр биз? гэж асуугаад, "Энэ айснаас болж бас л халуурах нь ээ дээ" гэж шаналан бодов. Дэмбэрэл багш чөтгөр шулам гэж байдаггүй гэж сургуульд ханатлаа заалгасан билээ. Үнэхээр ч байхгүй гэж тэр итгэнэ. Гэтэл Дамдин дарга хэлэхдээ:

	— Хүү минь! Чөтгөр байна гэж боддог хүнд байдаг, байхгүй гэж боддог хүнд байдаггүй юм. Бурхан шажингүй болсон та нарт бол ч байхгүй л дээ. Бурхан шажинтайгаа байгаа маньд бол тэр чинь байгаа юм. Тэгэхлээр лам багш хэрэгтэй гэнэ. Үүнийг ч яах вэ, Дэмбэрэл багш харгалзаж л байв. Гэвч Дэмбэрэл багшид гаднын ямар нэг юм л үймүүлээд байгаа юм шиг санагдаж, хар буугаад ердөө болдоггүй. Тэр гайхлыг барьчих санаатай, "Чөтгөр шулам гарсан" анхны өдрөөс эхлээд л өнөөг хүртэл олон шөнө нойргүй хоносон боловч ер тэр чөтгөртэй тааралдсангүй. Ёстой чөтгөр шиг чөтгөр байв. Энэ ажилд сургуулийн галч тайны өвгөн хоёр идэвхтэй тусална. Ялангуяа, тайны өвгөн галч хэдэн ч шөнө нойргүй хонохоос эс татгалзана, Дамдин дарга ч туслалцана. Гэхдээ Дамдин дарга албан үүргийн хувьд туслахаас бус, сэтгэлээрээ бол өөр бодолтой байв.

	Оройхон хирд Лувсан, тайны гэрт хүрч ирэв. Дэмбэрэл багш Лувсангаас

	— Бие чинь зүгээр үү? Юунд ирэв? гэж асуухад тэр толгойгоо нэг илснээ:

	Би танд нэг юм хэлмээр байна гэв.

	Тэгээд өчигдөр шөнийн болсон явдлыг ярив. Энэ яриаг тайны өвгөн галч нүдээ бүлтэртэл гайхан байж чагнав. Харин: Өртөөний халиун морьтой адил морь байсан, би түүнийг харанхуйд сайн таниагүй гэж Лувсан хүүгийн хэлэхэд, өвгөн галч дуу алдах ч биш, ханиах ч биш нэг жигтэй болсныг тэрхэн үедээ хэн ч ажигласангүй.

	Дараагийн өдрөөс, Дэмбэрэл багш тэргүүлээд "Ёстой босоо ороолон" барих төлөвлөгөө зохион байгуулж эхлэв.

	Гэвч бодоод байх нь аа тэр чөтгөр ер нь удаад баригдмааргүй санагдав. Юу гэвэл өртөөний галч өвгөн, Лувсангийн ярьсны маргааш хэл мэдээгүй өдөржин алга болсон нь сэжигтэй санагдаж, "Чөтгөр барихын тулд өөртэй нь хамт олон хоног нойргүй хоносон" нь нэг л учиртай санагдав. Эргэцүүлэн бодоод байхад "Өртөөний халиун морь тэнд уяатай байсан нь бас л учиртай. Өвгөн галч хэдийгээр өөрөө яваагүй ч гэсэн холбоо сүлбээтэй юм шиг, тэгэх тусмаа өртөөний халиуны тухай Лувсангийн ярихад өвгөн галч дуу алдсан уу, ханиасан уу, нэг янз болсон бил үү" гэсэн бодол Дэмбэрэл багшийн толгойд гялсхийн орж иржээ.

	Өвгөн галчийн тухай хэрэг болгож хүмүүсээс асуувал Хайдав гавжийн садан төрлийн холбоотой хүн байв. Энэ бүхнээс болсод тэр чөтгөрүүд ямар ч гэсэн болзсон өдрөө цуглахгүй ойрын үед баригдахгүй болов. Хайдав гавж Дэмбэрэл багш хоёрын хооронд ямар нэг харилцаа тогтоогүй, тухтайхан ярьж үзээгүй боловч тэр хоёр бие биеэ хүйтнээр хардаг байв. "Хайдав гавж өдөр бүхэн шахуу сумын төв дээр ирж, хийдийн хэдэн байшингийн дэргэд морио уячхаад айл хэснэ. Яагаад ч юм түүнд нь Дэмбэрэл багш дургүй нь хүрэх боловч мөрөөрөө явсан хүнийг ямар хөөлтэй биш дээ. Харин одоо бол шал өөр, баримт нотолгоотой болж бид хоёр ч эрт орой болов хэзээ нэг цагт улаан нүүрээрээ учрах болно доо" гэж шүд зуун бодож байв. Дэмбэрэл багш сурагчдадаа "Чөтгөрийн нууц" тайлагдаж байгаа тухай яриад, энэ талаар хэнд ч юу гэж ч хэлж болохгүй, сонор сэрэмжтэй байх, сургуулийн байраас чөлөө зөвшөөрөлгүй холдож болохгүйг чандлан захив.

	Нэг орой Лувсангаараа болсон явдлыг байрын сурагчдад дахин яриулж, биднийг айлгасны хариуд Хайдав гавжийг нэг сайн чадах юмсан гэж ярилцав. Тэгтэл Гончиг:

	Гавжтан могойноос их айдаг юм. Нэг ирэхэд нь могой алаад эмээл дээр нь тавьчихъя. Тэгвэл ч ёстой нэг чадна даа гэв.

	Хайдав гавж үнэхээр могойноос ухаан гартлаа айдаг байв. Тэр явж байхдаа өвс ногоон дотор хэвтэж байсан олс дээсний тасархайг ч харсан ийш тийшээ холби үсэрч явдаг хүн билээ. Тэгээд хийдийн ойролцоо могой элбэгийг ч хэлэх үү. "Маргааш ирэхэд нь түүнийг могойгоор айлгаж, дахиад сумын төв дээр ирэхгүй болтол нь хашраая" гэж тэд шийджээ.

	Маргааш нь Хайдав гавж "Сайн хүн санаагаар" гэгчээр хамба торгон дээлээ намируулж, хүрэн морио сайварлуулсаар ирж, хэдэн байшингийн тэнд морио уяад, айлд оров.

	Хүүхдүүд, багш, гавж хоёрын нүдийг хариулж байгаад нэг гулгар том могойг алаад, "эмээл дээр нь тохъё уу" гэснээ бүр "мордсон хойноо хараг!" гэлцээд буруу талын ганзаганд нь чөдөр шиг ганзагалав.

	Үд өнгөрч нар хэвийн байхад гавжтан намс намс алхалсаар морь руугаа очиж яваа харагдав.

	Хүүхдүүд гэртээ орж, тотгоороо чихцэлдэн харж байв. Хайдав гавж морио авч мордов. Морь нь буруу талаасаа үргэн холби үсрэхэд золтой л ойчсонгүй. Тэгснээ Хайдав гавж сумын төв доргитол муухай орилоод, мориндоо ташуур өгөв. Тэгээд л Өлийн даваа чиглээд муухай дуу хадаан, сум шиг жирийлгэв. 

	Хүүхдүүд ёстой нэг бах нь ханаж, ор дэвсгэр дээрээ унан босон байж элгээ хөштөл инээлдэв. "Хэдэн шөнө айж, нойргүй зовсныхоо хариуг ч авлаа" гэж тэд баяртай байв. Сумын төвийнхөн баргаараа гадаа гарч "гавжтан ер архи уудаггүй сэн. Өнөөдөр юу болоо юм?..." гэлцэн гайхалцав.

	Хайдав гавж морины жолоо таталгүй тоос татуулан Өлийн даваа даван арилав. Түүнийг Өлийн даваа давж явахад замд нь нутгийн хэдэн хүн дайралдаад, золтой л дайруулчихсангүй. Тэд гавжийг "Согтсон буюу галзуурсан хоёрын аль нэгэн болов" гэж хэсэг зөвлөлдөж байгаад хойноос нь өртөөлөн хөөжээ. Их хөндий гэдэг цэлгэр талд нар жаргатал хөөцөлдөөд, морь нь бахардан унахад арай чуу барьж авчээ. Хайдав гавж дөрөөгөө тас жийж, завжаараа цагаан хөөс цахруулан, царай нь цэлдэн хөх болж, бие нь хөшиж хөрсөн байв.

	Түүний нүд улаанаар эргэлдэж хэл нь татсаны учир аманд нь багтахгүй болж уу гэмээр ангайхын чинээгээр ангайжээ. Хэдэн хурам болоод ухаан тэгшрэх янзтай болоход нь түүнийг түшиж, сөхрөн суусан нэг залуу:

	— Гавж гуай! Та юу болов, яаж байгаа нь энэ вэ? гэж асуухад харин цаадах нь нэн гажууд, сэртхиймээр ээрсэн дуугаар

	— Хайдав гэж хэн бэ?!... гэж өөрөө өөрөөсөө асуух мэт гунигтай хариулав. Тэгээд дахин сэхэл авшгүйгээр нүд гөлийлгөн, хөл жийжээ.

	 

	
НЭХИЙТ ХҮҮТЭЙ УУЛЗААРАЙ

	 

	Зарим үед үлгэрийн янзаар ярих нь сонин байдаг биз дээ. Тийм үү, миний дүү?

	 

	Нэгдүгээр яриа

	 

	Нэг өглөө Нэхийт хүү цэцэрлэгтээ очихоор явж байв. Цэцэрлэгийнхээ хашааны дотор ороод очтол цэцэрлэг нь их гоё болчихсон харагдлаа.

	Цэцэрлэгийн байшинг тойруулж тарьсан мод, зүлэг цөм нов ногоон болжээ. Өчигдөрхөн дотор нь орж тоглож байсан үлгэрийн байшин, олстой дүүжин, гулгуурын шат цөм ногоон цэцэрлэгийн дотор умбаж, саглагар ногоон мөчрүүдийн дундуур цухалзан харагдаж байв. Цэцгийн мандал дээр улаан ягаан, янз бүрийн цэцэг дэлгэрчээ. Тэр цэцгүүд өглөөний тунгалаг нарны туяанд өөр рүү нь хараад инээлдэж байх шиг санагдав. Ногоон модны шинэхэн хурц үнэр, цэцгийн анхилуухан үнэртэй сүлэлдэн хамар өөд нь цоргиж байв. Нэхийт хүү гайхан тээнэгэлзэж, хэсэг зогсов. Тэгснээ гэнэт ухаан орсон юм шиг:

	— Зун! Зун болжээ, найзууд аа! гэж хэнд ч хэлж байгаа нь мэдэгдэхгүй хашхичин дэвхэцсээр цэцэрлэгийн байшин руу гүйж оров.

	Тэр өдөр Нэхийт хүү ер бишийн баяр баясгалантай байв. Орой гэртээ харьж ирмэгцээ, 

	— Аав аа! Зун болчихжээ. Нэгдэл рүү явна, тийм ээ! Би мартаагүй байна уу? гэв. Аав нь:

	— Харин тийм байна. Зун болжээ. Миний хүү юм мартдаггүй сайн хүү байна. Бид одоо удахгүй нэгдэл рүү явна гэжээ. Нэхийт хүү:

	— Ээ гялай! Ээ гялай! гэж баярласан сэтгэлээ тогтоож ядан дэвхцэв: Өвөл, амралтын нэг өдөр аав ээж хоёр нь Нэхийттэйгээ хотын захад цанаар зугаалж явахдаа зун болохоор цөмөөрөө хөдөө явж нэгдэл дээр очиж амарна гэж ярьжээ. Тэгэхэд нь:

	— Хэзээ зун болох юм бэ гэж Нэхийт асуухад, 

	— Энэ их цас хайлаад ногоо ургаж, мод ногоорч, цэцэг дэлгэрэхэд зун болдог юм. Харин чи тэр цагт аав ээждээ марталгүй хэлж сануулаарай. Тэгээд нэгдэл дээр очиж сайхан амарна даа гэж хэлсэн байжээ.

	Хэд хоногийн дараа аав ээж хоёртойгоо Нэхийт хүү хөдөө нэгдэл рүү явлаа. Авга ахынх нь тэр нэгдэл дээр мал малладаг байжээ. Тэд нэгдлийн төвд очив. Авга ах, бэргэн эгч хоёр нь ч угтаад ирэв. Тэдний очсон нэгдэл ширээ мэт тэгш сайхан талын дунд байна. Нэгдлийн төвийн ижилхэн цагаан байшингууд өрж тавьсан ёотон шиг цайран харагдана. Төвөөс гадагшаа их тал нүд алдам цэлийж, тэнгэрийн хаяатай нийлжээ. Тэнгэр газрын савсалганд нэгдлийн адуу, үхэр, хонь, ямаа зүг зүгт бэлчээд л Нэхийт хүүд хөдөө нутаг тун сайхан санагдав.

	 

	Хоёрдугаар яриа

	 

	Нэгдэл дээр очсоны маргааш нь нэг ийм явдал болжээ. Нэхийт хүү нэгдлийн төвийн хажуугаар урсдаг горхин дээр очиж гар нүүрээ угааж сэрүүцээд сууж байв. Гэтэл наранд шарагдаж хүрэн борлосон зүггүй байрын нэг охин түүнийг холхноос хараад л суугаад байх юм гэнэ. Тэгснээ нэг харахад нь тэр охин шоолж байгаа бололтой хэлээ гаргаж байна. Тэгэхлээр нь Нэхийт "Чамайг зодно шүү" гэсэн дохио болгож нударгаа зангидаад хамартаа тулгаж үзүүлжээ. Тэр охин ер айсан шинжгүй харин:

	— Гүйгээд ирэхийн гүзээ байна уу! Ойгоод ирэхийн олгой байна уу! гээд л дуудаж байна. Нэхийт "Энэ муу нусгай охиныг алгадаад буцаая" гэж бодон ойртосхийгээд:

	— Хүрээд ир дээ, "Хөдөөний хөөсөн мантуу минь!" гэж хэлэв. Гэтэл нөгөө охин, 

	— Еэ! Хөөсөн мантуу гэж юу байдаг юм гэж асууж байна. Нэхийт, 

	— Хөөсөн мантуу гэж үү? Гурил байдаг юм.

	Түүгээр чинь яадаг юм. Шиддэг юм уу?Шиддэггүй юмаа, иддэг юм. Чи идэж үзээгүй юу? гэхэд нь тэр охин, 

	— Үгүй гэв. Тэгэхэд нь Нэхийт хүү:

	— Тэгвэл чамд "хөөсөн мантууны амт үзүүлнэ дээ!" гээд ухасхийв. Нөгөө охин эргээд л жирийлгэв. Нэхийт хүү охиныг хөөж явтал нь тэдэнтэй уралдаж тоглох гэсэн юм шиг нэг гоё эрвээхий даган нисэв. Нэхийт тэр эрхээхийг нэг шүүрэн алдаад, хөөж явсан охиныг орхиж эрвээхийн хойноос ухаан зүггүй хөөв. Эрвээхийтэй хөөцөлдөн явтал хажууханд нь:

	— Хүүе жаал аа! Цамцаа тайлаад цохиоч! гэх шингэн дуу гарав. Эргэж харвал өнөө охин цамцаа тайлж бариад, бор гүзээгээ гаргачихсан жирийлгэж явна. Нээрээ ч цамцаараа цохивол амархан барьж болмоор санагдав. Нэхийт гүйдэл дундаа цамцаа тайлж барив. Энэ хооронд эрвээхий охин хоёр хоёул нисэж яваа юм шиг урд хойноо оролцон дэрвэн хөөцөлдөж байв.

	Тэр охины хурдан гэдэг гайхамшигтай. Нэхийт хүү түүнийг яавч гүйцэхгүй байв. Ингээд эрвээхийтэй гурвуулаа дээр дор, урд хойноо оролцон, нэг хэсэг цэцэгт талаар хөөцөлдөв. Эрвээхий тэр хоёрыг элэглэх мэт нэг буун, нэг нийсэн холдсоор л байв. Хэчнээн ч удаан хөөцөлдсөнийг бүү мэд. Гэтэл нөгөө охин цамцаараа шидчихсэн нь эрвээхийг ороогоод газар буув.

	Хоёулаа цамцаа дараад хоёр талд нь сууж авав. Сая л тэр хоёр бие биеэ тухтайхан харав. Их гүйснээс хоёулаа аахилан хөлс нь цувж байв. Хэн хэндээ хачин сонин харагдахад зэрэг инээлдэв. Тэгснээ өнөө охин, 

	— Танай хотод эрвээхий байдаг уу? гэж асуув. Нэхийт:

	— Байхгүй гэв.

	— Манай энд зөндөө байдаг аа. Чи энэ эрвээхийг ав даа гэж их дотночлон хэлэв.

	— Баярлалаа, найзаа! Чиний нэрийг хэн гэдэг вэ?

	— Миний нэр Дулмаа. Чинийх? 

	— Нэхийт 

	Ингэж мань хоёр танилцав.

	 

	Гуравдугаар яриа

	 

	Нэхийт хүү тэр өглөө эртлэн босов. Авга ах нь юуны учир эрт боссоныг асуувал:

	— Нэгдлийн цэцэрлэгт очно гэж хэвлүүхэн хэлээд гарч одов.

	Өчигдөр орой шинэ найзтайгаа их зүйл ярьжээ. Дулмаа бол нэгдлийн цэцэрлэгт явдаг жаал байв.

	Тэгээд Нэхийтийг маргааш хамт манай цэцэрлэг дээр очъё гэж урьсан ёсоор явж байгаа ажээ. Нэхийтийн гарч ирэхэд шинэ танил Дулмаа ч болзсон ёсоор хүлээж байв. Тэд явсаар цэцэрлэг дээр очиход нь хөдөөгийн тосон бор жаалууд тэр хоёрыг их л гайхан угтав. Цэцэрлэгийн багш:

	— Хүүе, энэ ямар цэвэрхэн, хөөрхөн жаал хүрээд ирэв. Дулмаа чи найзыгаа танилцуулаач! гэв. Дулмаа, 

	— Энэ хүү бол миний шинэ найз. Нэр нь Нэхийт. Улаанбаатар хотын хүн! гэж ихэмсэг байдлаар танилцуулав. Цэцэрлэгийн багш, 

	— Их сайн байна. Чи хотын хүү байна. Хөдөөгийн найз нартаа Улаанбаатар хотын тухай, өөрийнхөө цэцэрлэгийн тухай ярьж шинэ дуу, шүлэг зааж өгч чадна, биз дээ? гэж асуув. Нэхийт:

	— Чадна! гэв. Ингээд хэд хоноход нэгдлийн цэцэрлэгийн хүүхдүүдтэй тун сайхан танилцжээ.

	Тэдэнд өргөн сайхан гудамжтай, өндөр сайхан барилгатай, түүх дурсгалын хөшөөтэй, төв нийслэл Улаанбаатарынхаа тухай, өөрийнхөө цэцэрлэгийн тухай зөндөө ярьж өглөө. Хүүхдүүд ч их сонирхов. Бас хэд хэдэн дуу, шүлэг заасан нь цөмөөрөө сурч сүүлдээ түүний заасан:

	"... Хүн бүхний багшдаа

	Хүндэт Ленин багшдаа...

	Манай багшийн багшдаа

	Манлай Ленин багшдаа..."

	 

	гэсэн дууг хүүхэд бүхэн дандаа аялж явдаг болов.

	 

	Дөрөвдүгээр яриа

	 

	Нэг өглөө цэцэрлэг дээр нь нэгдлийн дарга гэж өндөр том биетэй хүн ирж бүдүүн чанга дуугаар:

	— Хүүхдүүд ээ! Та нар манай нэгдлийн адуучныд очиж ажилд нь туслах хэрэгтэй байна. Та нар очих уу? гэв. Хүүхдүүд цөм:

	— Очъё очъё! гэж дуртай зөвшөөрөв.

	Нэхийт хүү тун их баяртай байв. Тэгээд цөмөөрөө нэгдлийн адуучныд очжээ. Тэнд очиход нь хэчнээн олон хөөрхөн унага байсан гэж санана. Нэхийт хүү лав тавь хүртэл алдалгүй тоолж чадна. Хэд дахин эхэлж тоолсон боловч гуч, дөч, хүргээд л, нүд нь эрээлжлээд тоогоо алдаж байв. Лав л тавь гаруй хөөрхөн унага байсан бололтой. Нэгдлийн дарга хүүхэд бүхэнд тохирсон жижиг эмээл хазаар, ногт, чөдөр, бас богинохон хөөрхөн ташуур өгч:

	— За та нар энэ унаганаас захаас нь барьж аваад унаж номхон болгож сурга. Ер нь хүн болох багаасаа хүлэг болох унаганаасаа гэж ардын цэцэн үг байдаг шүү дээ! Хэрэв энэ унагыг багаас нь унаж номхруулахгүй бол том морь болоод хэнд ч дийлдэхгүй эмнэг догшин болно. Та нар ч бас адилхан их юм сурах хэрэгтэй. Одоо унага унаж сурахгүй бол том болоод морь унаж чадахгүй болно гэлээ.

	Хүүхдүүд дуртай дуртай унагаа барьж эхлэв. Дулмаа охин Нэхийтээс;

	— За найз аа, чи аль унагыг барих вэ? гэв. Нэхийт, түрүүнд унага тоолж байхад нь нэг цас шиг цагаан зүстэй сэргэлэн цовоо унага цааш наашаа гүйж тоог нь будилуулаад байсныг их шохоорхож байснаа заав. Тэгээд хоёулаа тэр унагыг уургалан барьж авлаа. Хазаар ногтыг хийж, эмээл тохвол үлгэрийн морь шиг сайхан харагдана. Нэхийт унахаасаа жаахан айгаад байв. Хүүхдүүд нэг нэг унага барьж унаад булгиулах нь булгиулж, давхиулах нь давхиулж, ер бишийн хөгжөөн шуугиантай бужигналдаж байв. Гэтэл хүүхдүүд:

	— Нэхийт ээ! Найз аа! Морд морд! гэж хашхиралдав. Нэхийт унаганыхаа жолоог Дулмаа найзаараа бариулж байгаад мордоод орхив. Булгисангүй ээ. Тэгэхлээр нь өөрөө жолоогоо аваад, явуулах гэсэн нь гэнэт булгиж эхлэв. Унага толгойгоо урд хоёр хөлийнхөө завсар хавчуулж байгаад чарлан чарлан булгив. Нэхийт жолоогоо тас атгаж, эмээлийнхээ бүүргэнээс зууралдаж байв. Ер нь л унах нь бололтой гэнэ. Айснаас зүрх нь түг түг цохилж, хоёр нүднээс нь нулимс унаж байв. Гэтэл хүүхдүүд:

	— Нэхийт ээ! Битгий ай. Зоригтой! гэж хашхиралдана. Түүнийг сонсоод баахан зориг оров. Гэтэл малгай нь ойч оод өгөв. За одоо л унах нь гэж бодтол хүүхдүүд:

	— Хөлөө сайн хавчаад, гэдийгээд бай! гэж хашхиралдав. Хэлсэн ёсоор нь хөлөө сайн хавчаад гэдийгээд байсан нь харин ч унамааргүй тогтвортой болов. Унага булгисаар л байв. Нэхийт тогтоод л байв. Хүүхдүүд: 

	— Одоо ташуурд, ташуурд!гэж хашхиралдав. Нэхийт улам ч зориг орж хэлсэн ёсоор нэг ташуурдаад авав. Унага энэ хүүг унагаж ер дийлэхгүй нь гэж ойлгосон бололтой булгихаа болиод, салхи сэнгэнэтэл давхиж гарав. Унага давхиж явснаа хатирч эхлэв. Хатирч явснаа шогшиж эхлэв. Шогшиж явснаа сүүлдээ гэлдрэв. Тэгээд Нэхийтийн жолоогоо хааш нь л зална, тэр зүг рүү дуулгавартай явж эхлэв. Унага номхорчээ. Хүүхдүүд Нэхийтэд баяр хүргэн алга ташин угтав. Ингээд тэр өдөр бас хэд хэдэн унага унаж номхруулаад орой Нэхийт хүү найз нарынхаа хамт гэртээ туйлын баяртай буцаж ирлээ.

	 

	Тавдугаар яриа

	 

	Нэгдлийн хүүхдүүдтэй хөгжилдөн тоглосоор хоног өдөр өнгөрснийг ч мэдсэнгүй. Нэг л мэдэхэд аав ээжийн амралтын хугацаа дуусаж Нэхийт хүү хот руугаа буцах цаг болжээ. Нэхийтэд нэгдэл дээр байгаад баймаар санагдавч одоо яая гэхэв дээ. Аав ээж нь ардаа албатай өөрөө ч цэцэрлэгтээ очих ёстой.

	Хот руугаа явахын өмнө танил дасал болсон нэгдлийн цэцэрлэгийн найз нөхөдтэйгөө салах ёс хийхээр цэцэрлэг дээр очив. Нөхөд нь түүнийг хөгжилдөн угтав. Хэдийгээр тэд хөгжилдөн угтсан ч Нэхийт нь буцах гэж байгаа болохоор хүүхэд бүхэн нэг л уруухан байв. Дулмаа найз нь бүр ч уруу царайтай байв. Нэгдлийн цэцэрлэгийн багш;

	— Одоо Нэхийтийгээ үдэж мордуулах цуглаан хийнэ гэв. Хүүхдүүд улаан буландаа цугларцгаав. Дулмаа найз нь нөхдөө төлөөлж үг хэлэв. Тэр сайхан танилцаж зунжин хөгжилдөн тоглосноо ярив. Бидэнд олон сайхан дуу шүлэг зааж өгснийг хэлж баяр хүргэв. Тэгээд манай хөдөөгийн нэгдлийн тухай бидний тухай хотын цэцэрлэгийн найз нөхдөдөө ярьж өгөөрэй гэж хүсэв. Бидэн дээрээ дараа зун, ирж амраарай гэж урив. Хүүхдүүд алга ташив. Цэцэрлэгийн багш босож:

	— Би нэгдлийн даргын даалгаснаар хэдэн үг хэлье гэв. Тэгээд.

	— Манай цэцэрлэгийн хүүхдүүдэд шинэ дуу шүлэг зааж өгч бас нэгдлийн ажилд тусалсанд нь манай нэгдлийн малчдын өмнөөс Нэхийтэд баяр хүргээрэй гэж нэгдлийн дарга надад үүрэг өгсөн юм.

	Тэгээд анх эхэлж унаж сургасан тэр цас шиг цагаан унагыг нэгдэлчдийн бэлэг болгож Нэхийт хүүд өгснийг баяртайгаар сонсгоё гэж хэлэв. Хүүхдүүд "үү, үү" гэж хашхиралдан хөлөө дэвслэн удтал алга нижигнүүлэн ташив.

	 

	Зургаадугаар яриа

	 

	Өглөөний найман цаг болохын өмнөхөн хотын гудамж талбайд зорчигчдын хөдөлгөөн хачин их болно. Замын хажуугаар явган хүмүүс урагш хойшоо сүлжилдэнэ. Замаар мотоциклтой автобустай хүмүүс бас ачаатай ачаагүй хүнд хөнгөн машин цааш наашаа зайгүй цувна. Тэд цөм л ажилдаа очих гэж яарцгаана. Ийм нэг өглөө энх тайвны гүүр дээр хүн бүхнийг гайхуулсан сонин явдал болов. Юу гэвэл тэр өглөө цас шиг цав цагаан унага хөлөглөсөн нэгэн цовоо бяцхан хүүгүүр дээгүүр товолзтол алхуулан гарч ирэв. Тэр хүү унагандаа товруутай мөнгөн хазаар хийж, яг тохирсон хөөрхөн эмээл тохон унажээ. Бас гартаа богинохон ташуур атгаж чөдөр ганзагалжээ. Унага хазаар даран дүүхэлзэж товор товор алхална. Яг л үлгэрийн баатар хүү амилсан юм шиг харагдана. Хүмүүс цөм гайхан сонирхож, 

	— Хараарай хараарай, ямар гайхамшигтай юм бэ!

	— Ямар гоё, ямар хөөрхөн юм бэ!

	— Ямар сонин, хачин юм бэ!

	— Хэн гэдэг хүү вэ? гэж ам амандаа хашхиралдаж байлаа. Тэр хүүд хүмүүс цөм л баяр хүргэн зам тавьж өгч байв. Аж үйлдвэрийн комбинатын ард байдаг олон давхар байшингуудын нэгнээс өглөө мордсон Нэхийт хүү ийнхүү явсаар гүүр давж. Лениний өргөн чөлөөгөөр орж, алдарт Сүх жанжны талбайн хажуугаар өнгөрч хотын нэгэн цэцэрлэгийн гадаа бууж унагаа хад мэт хантайраад оржээ.

	Хүүхдүүд ээ! Энэ хүүг та нар сайн таньж байгаа болохоор тайлбарлахын хэрэггүй биз ээ. Харин учрыг нь мэдэхгүй гайхаж байгаа тэр хүмүүст та нар ярьж хэлж өгнө биз дээ! Нэхийт хүү одоо ч цас шиг цагаан унагаа унасан хэвээр. Хэрэв түүнтэй уулзъя гэвэл өглөө орой хоёр цэцэрлэг цуглах тарах үеэр Энх тайвны гүүр дээр очвол уулзаж учирч магадгүй дээ. 

	 

	Долоодугаар яриа

	 

	Хүүхдүүд та нар Нэхийт хүү тэгээд цаашдаа яах бол гэж сонирхож байгаа биз ээ. Цаашдаа яахыг тэр өөрөө сайн мэднэ. Уулзвал учир буй.

	Харин Нэхийт хүү над ярихдаа:

	— Би том болно, сургуульд орно. 10 дугаар анги төгсгөнө. Унага минь том болно, даага болно, үрээ болно. Өндөр цагаан морь болно. Тэгээд өндөр цагаан морио унаад би Москвад машин хийдэг инженерийн сургуульд очно. Сургуулиа төгсөж ирээд, нэг сайхан машин хийж нэгдлийн дарга, нэгдлийн малчдад бэлэг болгож өгнө дөө! гэнэ. 

